 
Վրաստանի օրենք
      Որդեգրման և խնամատարության մասին 
(2024 թվականի հոկտեմբերի 3-ի դրությամբ)
Գլուխ I
 Ընդհանուր դրույթներ
Հոդված 1. Օրենքի նպատակը և կարգավորման շրջանակը
1. Սույն օրենքի նպատակն է նպաստել երեխայի ընտանեկան միջավայրում մեծանալու իրավունքի իրացմանը և որդեգրման և խնամատարության հարցում երեխայի լավագույն շահերի նախատեսմանը:
2. Սույն օրենքը սահմանում է որդեգրման և խնամատարության կանոններն ու պայմանները, կարգավորում է պետության և որդեգրողի/խնամատարի միջև որդեգրման/խնամատարության ընթացքում ծագած հարաբերությունները, ինչպես նաև սահմանում է ծագման պետության և ընդունող պետության միջև հարաբերությունները:
3. Սույն օրենքը կիրառվում է.
ա) Վրաստանում մշտապես բնակվող անձի նկատմամբ, որը ցանկանում է երեխա որդեգրել Վրաստանում և(կամ) օտար երկրից,
բ) օտար երկրում մշտապես բնակվող անձի նկատմամբ, որը ցանկանում է երեխա որդեգրել Վրաստանից,
գ) Վրաստանում մշտապես բնակվող անձի նկատմամբ, որը ցանկանում է Վրաստանում երեխայի խնամատարություն,  
դ) Վրաստանում կամ օտար երկրում մշտապես բնակվող երեխայի նկատմամբ, որը ենթակա է որդեգրման,
ե) Վրաստանում մշտապես բնակվող անձի նկատմամբ, որը ենթակա է խնամատարության։
Հոդված 2. Որդեգրման և խնամատարության իրավական հիմքերը
Որդեգրման և խնամատարության իրավական հիմքերն են. Վրաստանի Սահմանադրությունը, Վրաստանի միջազգային պայմանագրերը (այդ թվում, Միավորված ազգերի կազմակերպության կոնվենցիան «Երեխայի իրավունքների մասին» և «Երեխաների պաշտպանության և երեխաների միջազգային որդեգրման ոլորտում համագործակցության մասին» կոնվենցիան (այսուհետ՝ Հաագայի կոնցվենցիա)), Վրաստանի քաղաքացիական oրենսգիրքը, «Սոցիալական աշխատանքի մասին» Վրաստանի օրենքը, «Սոցիալական աջակցության մասին» Վրաստանի օրենքը, սույն օրենքը և այլ իրավական ակտեր։
2018 թվականի հունիսի 13-ի Վրաստանի № 2521 օրենք – կայք, 29.06.2018թ.
Հոդված 3. Տերմինների սահմանումը
Սույն օրենքի նպատակների համար դրանում օգտագործվող տերմիններն ունեն հետևյալ իմաստները.
ա) երեխա – մինչև 18 տարեկան անձ,
բ) որդեգրում – օրենքով սահմանված կարգով որդեգրողի և որդեգրված երեխայի միջև ծագած այնպիսի հարաբերություն, ինչպիսին  ծնողի և երեխայի միջև է,
գ) որդեգրվող  երեխա – անձ, որին սույն օրենքով սահմանված կարգով շնորհվել է որդեգրվող երեխայի կարգավիճակ, և որը հաշվառված է որդեգրվող երեխաների և որդեգրողների միասնական ռեեստրում,
դ) տարբեր կարիքներով երեխա – սահմանափակ հնարավորության կարգավիճակ կամ առողջական խնդիրներ ունեցող և(կամ) վարքային խնդիրներ ունեցող երեխա, որը հատուկ խնամքի կարիք ունի, ինչը հաստատվում է համապատասխան փաստաթղթով,
ե) որդեգրվող երեխաների և որդեգրողների միասնական ռեեստր (այսուհետ՝ ռեեստր) – որդեգրվող երեխաների և որդեգրողների մասին տվյալների համակարգված ամբողջություն,
զ) որդեգրող (որդեգրողներ) – անձ (անձինք), որը (որոնք) բավարարում է (բավարարում են) որդեգրվող երեխայի որդեգրման համար Վրաստանի օրենսդրությամբ սահմանված պահանջները և գրանցված է (գրանցված են) ռեեստրում,
է) որդեգրվող  երեխայի ազգական – անձ կամ նրա ամուսինը, ում համար որդեգրվող երեխան քույր, եղբայր, խորթ քույր, խորթ եղբայր, թոռ, քրոջ երեխա, եղբոր երեխա, խորթ քրոջ երեխա, խորթ եղբոր երեխա, մորաքույր, հորաքույր, քեռի, քեռու երեխա, հորեղբայր, հորեղբոր երեխա, մորաքրոջ երեխա, հորաքրոջ երեխա է կամ դրանցից որևէ մեկի երեխա, 
ը) Վրաստանում մշտապես բնակվող անձ – անձ, ով մշտապես բնակվում է Վրաստանում, օտար երկրում մշտապես բնակվող անձ չէ և   Վրաստանի քաղաքացի է, Վրաստանում կարգավիճակ ունեցող քաղաքացիություն չունեցող անձ կամ օտար  երկրի քաղաքացի, որին Վրաստանի օրենսդրությամբ սահմանված կարգով տրվել է Վրաստանում մշտական ​​բնակության վկայական,
թ) օտար  երկրում մշտապես բնակվող անձ – անձ, որը մշտապես բնակվում է օտար երկրում և Վրաստանում մշտապես բնակվող անձ չէ,
ժ) ընդունող պետություն – պետություն, որում որդեգրվում է ծագման պետությունում մշտապես բնակվող որդեգրվող երեխա, 
ժա) ծագման պետություն – պետություն, որում մշտապես բնակվող որդեգրվող երեխային որդեգրում են  ընդունող պետությունում,
ժբ) իրավասու մարմին – որդեգրման միջազգային հարաբերություններում իրավազորություն ունեցող օտար երկրի կենտրոնական մարմին,  հավատարմագրված մարմին և(կամ) այլ իրավազոր մարմին,
ժգ) խնամատարություն – պետական ​​խնամքի ձև, որը մոտ է ընտանեկան խնամքին, որը միտված է խնամատար երեխայի խնամքին և դաստիարակությանը և իրականացվում է պետության և խնամատար ծնողի  միջև կնքված պայմանագրի հիման վրա,
ժդ) ազգակցական խնամատարություն – երեխայի լավագույն շահերի նախատեսմամբ՝ նրան սույն հոդվածի «է» ենթակետով սահմանված անձի մոտ տեղավորում, 
ժե) անհետաձգելի խնամատարություն – նախարարի կողմից սահմանված կարգով, երեխայի լավագույն շահերի և անհետաձգելի  անհրաժեշտության նախատեսմամբ, խնամատարության ենթակա երեխայի  տեղավորում  խնամատար ծնողի մոտ,  
ժզ) փոխարինող խնամատարություն – խնամատարության ձև, որը նախատեսում է խնամատարության մեջ գտնվող երեխային մեկ այլ խնամատար անձի մոտ ժամանակավոր տեղավորում, 
ժէ) մասնագիտացված խնամատար – անձ, ով Վրաստանի օրենսդրությանը համապատասխան գրանցված է որպես խնամատար և վերապատրաստում է անցել տարբերվող կարիք  ունեցող երեխաների խնամքի և հոգածության հարցերով,
ժը) խնամատար – մայրացու/հայրացու, որին    խնամատարության է փոխանցվել  սույն օրենքի 70-րդ հոդվածով սահմանված անձը, 
ժթ) խնամատարության տրված երեխա – պետության և խնամատար անձի միջև կնքված պայմանագրի հիման վրա խնամատար անձին խնամատարության փոխանցված անձ,
ի) խնամատար երեխաների և խնամատար  ծնողների տվյալների շտեմարան (այսուհետ՝ տվյալների շտեմարան) – խնամատարության ենթակա անձի, խնամատար երեխայի և խնամատար ծնողի մասին տվյալների համակարգված ամբողջություն,
իա) ծնողազուրկ – երեխա, որը չունի ոչ մի ծնող, 
իբ) գտած երեխա – 18 տարին չլրացած անհայտ անձ՝ նրա հայտնաբերման պահից մինչև ինքնության որոշումը,
իգ) ծնողի ինքնությունը որոշել –  ծնողի անձը հաստատող փաստաթղթի ձեռքբերում,
իդ) լքված երեխա – 18 տարին չլրացած անձ, որը դատարանի կողմից սույն օրենքով սահմանված կարգով ճանաչվել է լքված, 
իե) կանխարգելում – միջոցառումների ամբողջություն, որի նպատակը երեխային կենսաբանական ընտանիքում պահելն է,
իզ) վերաինտեգրում – մասնագիտացված հաստատությունում տեղավորած երեխայի  վերադարձ  կենսաբանական ընտանիքի կամ հոգաբարձուի/խնամակալի հետ ապրելու, 
իէ) նախարարություն – Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարարություն,
իը) նախարար – Վրաստանի բռնազավթված տարածքներից հարկադիր վերաբնակների, աշխատանքի, առողջապահության և սոցապահովման նախարար,
իթ) Գործակալություն – նախարարության պետական ​​հսկողության ենթակա հանրային իրավունքի իրավաբանական անձ՝ Հոգածության և թրաֆիքինգի զոհերի  աջակցության պետական ​​գործակալություն, որը հանդիսանում է խնամակալության և հոգաբարձության մարմին, ինչպես նաև որդեգրման միջազգային հարաբերություններում՝ կենտրոնական մարմին, իսկ նրա տարածքային միավորը՝ խնամակալության և հոգաբարձության  տեղական մարմին Վրաստանի տարածքում,
լ) սոցիալական աշխատող – խնամակալության և հոգաբարձության  մարմնի հատուկ լիազորություն ունեցող անձ, 
լա) որդեգրման հանձնաժողով – կենտրոնական ապարատի խորհրդակցական կառույց, որն ուղղորդում է միջազգային որդեգրման գործընթացը։ Նրա աշխատանքի կարգը և պայմանները սահմանվում են նախարարի հրամանով,
լբ) երեխայի լավագույն շահեր  – սկզբունք, որը ճանաչում է երեխայի շահերի առաջնահերթությունը բոլոր այլ սուբյեկտների շահերի նկատմամբ և ներառում է երեխայի անվտանգության, բարեկեցության, առողջապահության, կրթության և զարգացման հնարավորություններ, որոնք որոշվում են ըստ նրա անհատական ​​հատկանիշների և միջազգային չափանիշների։
2018 թվականի հուլիսի 5-ի Վրաստանի №3088 օրենք – կայք, 11.07.2018թ.
2019 թվականի դեկտեմբերի 11-ի Վրաստանի №5461 օրենք – կայք, 19.12.2019թ.
Հոդված 4. Երեխայի լավագույն շահերը և երեխայի խնամքի նախընտրելի ձևերը
1. Երեխային ընտանեկան միջավայրում դաստիարակելը ծառայում է նրա լավագույն շահերի պաշտպանությանը:
2. Երեխայի որդեգրման կամ խնամատարության վերաբերյալ ընդունված ցանկացած որոշում պետք է ծառայի երեխայի համար այնպիսի կայուն ընտանեկան միջավայրի ստեղծմանը, որը հիմնված է երեխայի լավագույն շահերի վրա, գերազանցում է խնամատարության նպատակով փոխանցելու համար պետության կողմից սահմանված չափորոշիչները  և որում երեխան կունենա ավելի լավ պայմաններ և հնարավորություններ զարգացման համար, քան նա ուներ մինչ որդեգրումը կամ խնամատարությունը:
3. Երեխայի խնամքի նախընտրելի ձևերն են՝ երեխային կենսաբանական ընտանիքում դաստիարակելը, խնամակալությունը/հոգաբարձությունը, որդեգրումը և խնամատարությունը:
4. Թույլ չի տրվում բաժանել քույր-եղբայրներին, բացառությամբ այն դեպքի, երբ դա համապատասխանում է նրանց լավագույն շահերին:
[5. Թույլ չի տրվում երեխա որդեգրել այն անձի կողմից, որն իրեն չի վերագրում որևէ կենսաբանական սեռի կամ իր կենսաբանական սեռից տարբերվող սեռի, կամ որի սեռական կողմնորոշումը չի պատկանում հետերոսեքսուալության կատեգորիային։ Սույն կետի նպատակներով կենսաբանական սեռը ժառանգական գենետիկական հատկանիշներով նույնականացված սեռն է:
6. Թույլ չի տրվում երեխային խնամատարության տալ այն անձին, որն իրեն չի վերագրում որևէ կենսաբանական սեռի կամ իր կենսաբանական սեռից տարբերվող սեռի, կամ որի սեռական կողմնորոշումը չի պատկանում հետերոսեքսուալության կատեգորիային։ Սույն կետի նպատակներով կենսաբանական սեռը ժառանգական գենետիկական հատկանիշներով նույնականացված սեռն է: (Ուժի մեջ մտնի 2024 թվականի դեկտեմբերի 1-ից)]
2024 թվականի սեպտեմբերի 17-ի Վրաստանի օրենք № 4439 – կայք, 03.10.2024թ.
Հոդված 5. Որդեգրման և խնամատարության ընթացակարգեր  իրականացնող լիազոր մարմինները
1. Որդեգրման և խնամատարության ընթացակարգերն իրականացնող լիազոր մարմինն է Գործակալությունը:
2. Որդեգրման վերաբերյալ վերջնական որոշում կայացնող իրավազոր մարմինը դատարանն է:
3. Իրավազոր մարմիններից բացի, բոլոր մյուս ֆիզիկական և իրավաբանական անձանց արգելվում է որևէ գործողություն, այդ թվում նախնական գործունեություն կամ գործարք տվյալ երեխայի կենսաբանական ծնողի կամ այլ օրինական ներկայացուցչի և ֆիզիկական և (կամ) իրավաբանական անձի միջև, ինչպես նաև,  այնպիսի գործունեությանը կամ գործարքին նպաստելը, որի նպատակն է որդեգրումը: Ինչպես նաև, որդեգրման ժամանակ թույլ է տրվում  Վրաստանի օրենսդրությամբ նախատեսված իրավաբանական ծառայությունների մատուցում փաստաբանի կամ այլ իրավազոր անձի կողմից, իսկ միջազգային որդեգրման ժամանակ՝ իրավասու մարմնի կողմից։
Հոդված 6. Գործակալության լիազորությունները որդեգրման և խնամատարության ոլորտում
1. Գործակալությունն իրավազոր է իրականացնել.
ա)  որդեգրման և խնամատարության ոլորտում պետական ​​քաղաքականություն և երեխաների իրավունքների պաշտպանություն, 
բ) խնամակալության և հոգաբարձության տեղական մարմինների գործունեության համակարգում, 
գ) որդեգրման հետ կապված ռեեստրի վարում, համակարգում և մշակում,
դ) խնամատարության հետ կապված ռեեստրի վարում, համակարգում և մշակում,
ե) որդեգրման միջազգային ընթացակարգեր,
զ) որդեգրման հետ կապված տեղեկատվության պահպանում ու տրամադրում Վրաստանի օրենսդրությամբ սահմանված կարգով, 
է) խնամատարության վարձատրության վարչարարություն,
ը) որդեգրել ցանկացող անձի/խնամատարություն  ցանկացող անձի համար պարտադիր նախապատրաստական ​​դասընթացի կազմակերպում, 
թ) որդեգրել ցանկացող անձի/խնամատարություն ցանկացող անձի  հավաստագրում պարտադիր նախապատրաստական ​​դասընթաց անցնելու հիման վրա,
ժ) միջազգային որդեգրման դեպքում միջազգային որդեգրմանը հաջորդող հաշվետվությունների պատրաստում,
ժա) որդեգրման և խնամատարության բնագավառում սույն օրենքով և այլ նորմատիվ ակտերով սահմանված այլ լիազորություններ։
2. Սույն հոդվածի առաջին մասի «ը» ենթակետով նախատեսված ծառայության վճարի չափը, դրա վճարման, վճարված վճարի վերադարձի և վճարի վճարումից ազատելու կարգը սահմանվում է նախարարի հրամանով:
Հոդված 7. Խնամակալության և հոգաբարձության տեղական մարմնի լիազորությունը որդեգրման և խնամատարության ոլորտում
1. Գործակալության տարածքային միավոր է խնամակալության և հոգաբարձության տեղական մարմինն իր գործողության տարածքում:
2. Խնամակալության և հոգաբարձության տեղական մարմինն ապահովում է.
ա) Վրաստանի օրենսդրությամբ սահմանված լիազորության  շրջանակներում իր գործողության տարածքում երեխայի իրավունքների պաշտպանություն, 
բ) որդեգրման/խնամատարության ընթացակարգի իրականացման բոլոր փուլերում որդեգրվող երեխայի/խնամատարության ենթակա երեխայի ներկայացուցչություն,
գ) երեխային որդեգրման տալ ցանկացող անձին կամ երեխային լքել ցանկացող անձին  խորհրդատվության տրամադրում,  
դ) որդեգրել ցանկացող անձին որդեգրման վերաբերյալ խորհրդատվության տրամադրում, ինչը հաստատվում է հատուկ ձևով, որը Գործակալության տնօրենը հաստատում է հրամանով,
ե) երեխային անհրաժեշտ խորհրդատվության տրամադրում՝  նրա տարիքի, առողջական վիճակի և հասունության աստիճանի նախատեսմամբ, 
զ) որդեգրել ցանկացող անձի (անձանց) դիմումի և համապատասխան փաստաթղթերի ստացում,
է) սույն օրենքով սահմանված կարգով անձին որդեգրվող երեխայի կարգավիճակի շնորհում, 
ը) որդեգրել ցանկացող անձի (անձանց) ընտանիքի և որդեգրվող  երեխայի  գնահատում,
թ) որդեգրել ցանկացող անձի (անձանց) գրանցում,
ժ) որդեգրման գործընթացի իրականացում,
ժա) որդեգրման վերաբերյալ դատական ​​վարույթի  գործընթացին մասնակցություն,
ժբ) որդեգրումից հետո որդեգրողին (որդեգրողներին) օգնության ցուցաբերում, այդ թվում,  նոր միջավայրում երեխայի հոգեբանական հարմարվողականության համար, 
ժգ) խնամատարություն ցանկացող անձի և խնամատարության ենթակա երեխայի գնահատում,
ժդ) խնամատարություն ցանկացող անձի և խնամատարության ենթակա երեխայի գրանցում,
ժե) խնամատարության ենթարկված անձի, խնամատարություն ցանկացող անձի, խնամատարության ենթակա անձի և խնամատարի   գրանցում  և նշված անձանց մասին տեղեկությունների համակարգում,
ժզ) խնամատարություն ցանկացող անձի և խնամատարության ենթակա երեխայի համատեղելիության գնահատում,
ժէ) խնամատարության ենթարկված անձի զարգացման անհատական ​​ծրագրի մշակում և սույն ծրագրի իրականացման մշտադիտարկում,
ժը) խնամատարության տրված երեխայի կենսապայմանների, դաստիարակության և զարգացման, կրթության, առողջական վիճակի վերահսկողություն, ինչպես նաև խնամատար անձի կողմից իր պարտականությունների կատարման հսկողություն, զարգացման անհատական ​​պլանի մշակում և սույն ծրագրի իրականացման մշտադիտարկում, 
ժթ) իր լիազորությունների շրջանակներում խորհրդատվությունների տրամադրում խնամատարության հարցերի շուրջ,
ի) սույն օրենքով և այլ նորմատիվ ակտերով սահմանված այլ լիազորությունների իրականացում:
3. Միայն խնամակալության և հոգաբարձության մարմինն է իրավազոր ստանալ երեխային որդեգրման տալու և երեխային լքելու մասին կենսաբանական ծնողի (ծնողների) համաձայնությունը:
4․ Խնամակալության և հոգաբարձության մարմինների գործունեության կարգը հաստատում է նախարարը։ 
Գլուխ II
 			Որդեգրման հիմնական պայմանները
Հոդված 8. Որդեգրումն ըստ անձի մշտական ​​բնակության վայրի
1. Վրաստանում մշտապես բնակվող անձը կարող է երեխա որդեգրել ինչպես Վրաստանում, այնպես էլ օտար երկրում։
2. Օտար երկրում մշտապես բնակվող անձը սույն օրենքով սահմանված կարգով կարող է որդեգրել Վրաստանում մշտապես բնակվող երեխա:
3. Եթե Վրաստանում մշտապես բնակվող անձը, որը գրանցված է որպես որդեգրող օտար երկրից երեխա որդեգրելու համար, որդեգրվող երեխա առաջարկելու պահի դրությամբ դարձել է երրորդ երկրում մշտապես բնակվող անձ, միջազգային որդեգրման հարցը լուծվում է Վրաստանի, այն պետության, որտեղ երեխան մշտապես բնակվում է, և երրորդ երկրի համաձայնությամբ։
4. Եթե Վրաստանում մշտապես բնակվող անձը, որը գրանցված է որպես որդեգրող Վրաստանում երեխա որդեգրելու համար, որդեգրվող երեխա առաջարկելու պահի դրությամբ դարձել է այլ պետությունում մշտական ​​բնակվող անձ, որդեգրման հարցը լուծվում է միջազգային որդեգրման համար սահմանված կանոնների համաձայն (Հաագայի կոնվենցիայի կիրառմամբ) և(կամ) Վրաստանի և այն պետության միջև համաձայնությամբ, որում մշտապես բնակվող անձը դարձել է որդեգրող։
5. Եթե օտար երկրում մշտապես բնակվող անձը, որը գրանցված է որպես որդեգրող Վրաստանում երեխա որդեգրելու համար, որդեգրվող երեխա առաջարկելու պահի դրությամբ դարձել է երրորդ պետությունում մշտապես բնակվող անձ, որդեգրման հարցը լուծվում է միջազգային որդեգրման համար սահմանված կարգով և Վրաստանի, այն պետության, որտեղ որդեգրողը մշտապես ապրում էր, և երրորդ պետության միջև համաձայնությամբ:
6. Եթե օտար երկրում մշտապես բնակվող անձը, որը գրանցված է որպես որդեգրող Վրաստանում երեխա որդեգրելու համար, որդեգրվող երեխա առաջարկելու պահի դրությամբ դարձել է Վրաստանում մշտապես բնակվող անձ, որդեգրման հարցը  լուծվում է Վրաստանում որդեգրման համար սահմանված կարգով և Վրաստանի և այն պետության միջև համաձայնությամբ, որտեղ որդեգրողը մշտապես ապրում էր։
 Հոդված 9. Որդեգրվող երեխա
1. Որդեգրման է ենթակա այն երեխան, որին սույն օրենքով սահմանված կարգով շնորհվել է որդեգրվող  երեխայի կարգավիճակ,  և որը  գրանցված է ռեեստրում։
2. Որդեգրվող  երեխայի կարգավիճակը շնորհվում է երեխային․
ա) որի ծնող(ներ)ին դատարանը ճանաչել է անհետ կորած, 
բ) որը ծնողազուրկ է,
գ) որին դատարանը ճանաչել է լքված,
դ) որի ծնող(ներ)ին դատարանը  զրկել է ծնողական իրավունքներից,
ե) որի բոլոր օրինական ներկայացուցիչները նախարարի սահմանած կարգով համաձայնություն են հայտարարում նրա որդեգրման համար:
 3. Երեխային որդեգրվող երեխայի կարգավիճակ շնորհվում է խնամակալության և հոգաբարձության տեղական մարմնի որոշմամբ, որի հիման վրա որդեգրվող  երեխան գրանցվում է ռեեստրում:
Հոդված 10. Որդեգրվող երեխայի նույնականացումը և գրանցումը
1. Դաստիարակչական գործունեություն իրականացնող հաստատության (անկախ նրա իրավաբանական ձևից) վարչակազմը, ցանկացած ֆիզիկական կամ իրավաբանական անձ պարտավոր է գտած երեխայի մասին տեղեկություններն անհապաղ տրամադրել Գործակալությանը։
2. Դաստիարակչական գործունեություն իրականացնող հաստատության  (անկախ իրավական ձևից և(կամ) նրա ենթակայությունից) վարչակազմը պարտավոր է Գործակալությանը երեխայի մասին տրամադրված տեղեկությունների փոփոխության դեպքում, և(կամ) Գործակալության պահանջով ներկայացնել նրան նշված հաստատությունում գտնվող երեխայի մասին առկա տեղեկությունները:
3. Երեխան ռեեստրում հաշվառումից կհանվի միայն որդեգրման, մահվան,   որդեգրվող երեխայի կարգավիճակի փոփոխության կամ չափահաս դառնալու դեպքում։
4. Որդեգրվող  երեխաների հաշվառման կարգը սահմանվում է նախարարի հրամանով։
Հոդված 11. Բժշկական հաստատությունում նորածինների նույնականացմանը նպաստող միջոցառումներ
1. Բուժհաստատության վարչակազմը պարտավոր է տվյալ հաստատություն առանց անձը հաստատող փաստաթղթի  ծննդկան մտնելուց հետո 24 ժամվա ընթացքում տեղեկացնել խնամակալության և հոգաբարձության տեղական մարմնին:
2. Բուժհաստատության վարչակազմը պարտավոր է նաև ծննդկանի կողմից նորածնին լքելու և փախչելու մասին տեղեկությունն անհապաղ տրամադրել խնամակալության և հոգաբարձության տեղական մարմնին և Վրաստանի ներքին գործերի նախարարության համապատասխան ծառայությանը։
3. Խնամակալության և հոգաբարձության տեղական մարմինը Վրաստանի ներքին գործերի նախարարության օգնությամբ, Վրաստանի օրենսդրությամբ սահմանված կարգով որոշում է լքվելու վտանգի տակ գտնվող երեխայի մոր ինքնությունը (նույնականացման տվյալները) և հավանական բնակության վայրի հասցեն: 
4. Սույն հոդվածի 1-ին և 2-րդ կետերով սահմանված պարտավորությունների չկատարումը կհանգեցնի վարչական պատասխանատվության՝ Վրաստանի օրենսդրությամբ սահմանված կարգով:
Հոդված 12. Ծնողի (ծնողների) համաձայնությունը երեխայի որդեգրմանը
1. Թույլ չի տրվում առանց ծնողի (ծնողների) կամ այլ օրինական ներկայացուցչի (եթե այդպիսին կա) համաձայնության երեխա տալ որդեգրման:
 2. Ծնողը (ծնողները) կամ այլ օրինական ներկայացուցիչը (եթե այդպիսին կա) պետք է երեխայի որդեգրման տալու համաձայնությունը   հաստատի (հաստատեն) Գործակալության տնօրենի կողմից հաստատված հատուկ ձևով:
3. Երեխայի որդեգրումն առանց ծնողի (ծնողների) համաձայնության թույլատրվում է այն դեպքում, երբ.
ա) դատարանը ծնողին (ծնողներին) զրկել է ծնողական իրավունքներից,
բ) ծնողը (ծնողները) դատարանի կողմից ճանաչվել են անհայտ կորած,
գ) ծնողը (ծնողները) մահացած է (մահացած են), 
դ) երեխան դատարանի կողմից ճանաչվել է լքված։
4. Եթե խնամակալության և հոգաբարձության մարմնին հայտնի է դարձել, որ որդեգրվող  երեխայի նկատմամբ սկսվել են հայրությունը որոշելու ընթացակարգեր, որդեգրման գործընթացը կընդհատվի։ Եթե ​​հայրություն չորոշվի, որդեգրման գործընթացը կշարունակվի, իսկ   հայրության  որոշման դեպքում, որդեգրման գործընթացը կդադարեցվի։
5. Եթե ծնողը (ծնողները) կամ այլ օրինական ներկայացուցիչը (եթե այդպիսին կա), որը (որոնք) կամովին տվել է (տվել են)   իրենց համաձայնությունը երեխայի որդեգրման մասին, մինչև դատարանի կողմից որոշում կայացնելը հրաժարվել է (հրաժարվել են)  երեխային որդեգրելուց,  որդեգրման գործընթացը կդադարեցվի։
6. Երեխայի որդեգրման համաձայնությունը չպետք է պայմանավորված լինի վարձատրությամբ, որևէ նյութական և(կամ) ոչ նյութական բարիքով (այդ թվում, ծառայություններ ստանալով), հարկադրանքով։
Հոդված 13. Երեխայի համաձայնությունը որդեգրմանը և նրա կարծիքի նախատեսումը
10 և ավելի տարեկան երեխայի որդեգրման համար անհրաժեշտ է նրա տեղեկացված գրավոր համաձայնությունը, իսկ մինչև 10 տարեկան երեխայի դեպքում՝ նրա հասունության աստիճանի նախատեսմամբ, նկատի է առնվում նրա ցանկությունը։ Տարբերվող կարիք ունեցող երեխային պետք է համապատասխան օգնություն ցուցաբերել որդեգրման ժամանակ իր կամքը դրսևորելու համար։
Հոդված 14. Երեխային լքված ճանաչելը և(կամ) ծնողական իրավունքներից զրկելը/ ծնողական իրավունքների կասեցումը 
1. Երեխան ենթակա է ճանաչման որպես լքված, եթե.
[bookmark: _GoBack]ա) նա  գտնված երեխա է և նրա հայտնաբերումից հետո 6 շաբաթվա ընթացքում խնամակալության և հոգաբարձության տեղական մարմնի, Վրաստանի ներքին գործերի նախարարության տարածքային մարմնի և Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձի՝ Պետական ​​ծառայությունների ազգային գործակալության տարածքային մարմնի կողմից իրականացված միջոցառումների արդյունքում հնարավոր չի եղել որոշել այս երեխայի ինքնությունը կամ(և) նրա ծնողի  ծնողի (ծնողների) ինքնությունը,
բ) նա գտնված երեխա է և սույն կետի «ա» ենթակետով սահմանված ժամկետում նույն ենթակետով նախատեսված միջոցառումների արդյունքում պարզվել է այս երեխայի ինքնությունը և (կամ) նրա ծնողի (ծնողների) ինքնությունը,  սակայն նա (նրանք) խուսափում է (են)  ծնողական իրավունքների իրականացումից և պարտականությունների կատարումից, ծանուցումից հետո 7 օրվա ժամկետում չի ներկայացել (չեն ներկայացել) խնամակալության և հոգաբարձության տեղական մարմին կամ անհնար է կապվել նրա (նրանց) հետ,
գ) երեխայի ծնողը (ծնողների) սեփական գործողությամբ կամ անգործությամբ արտահայտել է  (արտահայտել են) նրան լքելը և (կամ) նա (նրանք), չնայած պետության կողմից առաջարկվող կանխարգելման և վերաինտեգրման միջոցառումներին, խուսափում է (խուսափում են) ծնողական իրավունքների իրականացումից և պարտականությունների կատարումից կամ երեխայի 24-ժամյա պետական ​​խնամքի տևողությունը գերազանցում է 3 ամիսը (բացառությամբ  ծնողի (ծնողների)  առողջության ոչ պատշաճ վիճակի կամ ծնողի (ծնողների)  քրեակատարողական հիմնարկում գտնվելու)  և երեխայի ծնողի (ծնողների) իրավունքներն ու պարտականությունները  սահմանափակված կամ կասեցված են:
2. Եթե պարզվում է, որ ծնողն անհարգելի պատճառով համակարգված ուշադրություն չի ցուցաբերում երեխայի նկատմամբ և հայտնի է ծնողի բնակության վայրի հասցեն, խնամակալության և հոգաբարձության տեղական մարմինը պարտավոր է ծնողին զգուշացնել, որ անուշադրության պատճառով երեխան կարող է ճանաչվել որպես լքված և նրան որդեգրման տան: Եթե ​​նախազգուշացումից հետո 2 ամսվա ընթացքում ծնողը կրկին չի հետաքրքրվում երեխայով, խնամակալության և հոգաբարձության տեղական մարմինը պարտավոր է քննարկել երեխային լքված ճանաչելու կամ երեխայի նկատմամբ ծնողին ծնողական իրավունքից զրկելու պահանջով դատարան դիմելու հարցը։  Այս հարցի քննարկման արդյունքները ծանուցվում են Գործակալությանը:
3. Երեխային լքված ճանաչելու մասին որոշումը դատարանը կայացնում է խնամակալության և հոգաբարձության տեղական մարմնի դիմելուց հետո:
4. Մինչև խնամակալության և հոգաբարձության տեղական մարմնի կողմից երեխային լքված ճանաչելու մասին դատարան դիմելը նրա ծնունդը պետք է գրանցված լինի։ 
5. Եթե երեխային լքված ճանաչելու մասին դատարանի որոշումը կայացվել է սույն հոդվածի առաջին մասի «բ» կամ «գ» ենթակետերի համաձայն,  այս երեխայի նկատմամբ ծնողական իրավունքներն ու պարտականությունները համարվում են կասեցված: Այս դեպքում լքված ճանաչված երեխային սահմանված կարգով շնորհվում է որդեգրվող  երեխայի կարգավիճակ և նրա նկատմամբ հնարավոր է իրականացնել որդեգրման ընթացակարգեր։
6. Դատարանը երեխային լքված ճանաչելու հարցը քննում է Վրաստանի քաղաքացիական դատավարության օրենսգրքով սահմանված կարգով։
7. Երեխան լքված է ճանաչվում երեխային լքված ճանաչելու մասին դատարանի որոշումն օրինական ուժի մեջ մտնելու օրվանից։
8. Գտած երեխային հայտնաբերելու կամ երեխայի ծնող(ների) կողմից երեխային իրենց իսկ գործողությամբ կամ անգործությամբ արտահայտված լքելու դեպքում ծնողի իրավունքներն ու պարտականություններն այս երեխայի նկատմամբ համարվում են կասեցված։ Այս իրավունքները կիրականացնի և պարտականությունները կկատարի խնամակալության և հոգաբարձության մարմինը։
9. Մինչև երեխային լքված ճանաչելը  խնամակալության և հոգաբարձության տեղական մարմինը.
ա) որոշում է կայացնում երեխային ժամանակավոր տեղավորման մասին, 
բ) ապահովում է երեխայի իրավունքների և օրինական շահերի պաշտպանությունը և հանդիսանում է նրա օրինական ներկայացուցիչը,
գ) իրավազոր է Վրաստանի օրենսդրությամբ սահմանված կարգով դիմել քաղաքացիական ակտերի գրանցման մարմին՝ երեխայի ծննդյան գրանցման պահանջով։
10. Կանխարգելման և վերաինտեգրման միջոցառումները սահմանվում են Վրաստանի օրենսդրությամբ սահմանված կարգով:
Հոդված 15. Որդեգրման առաջնահերթ իրավունք
1. Որդեգրվող երեխային որդեգրելու առաջնահերթ իրավունք ունի․ 
ա) որդեգրողը, որը ցանկանում է որդեգրել իր ամուսնու երեխային,
բ) որդեգրողը, որը որդեգրվող երեխայի ազգականն է կամ սույն օրենքով սահմանված անձանց շրջանակից է, 
գ) որդեգրողը, որն արդեն որդեգրել է որդեգրվող երեխայի քրոջը կամ եղբորը, 
դ) խնամատար ծնողը, որին վերջին 6 ամիսների ընթացքում  խնամատարության է փոխանցվել խնամատարության ենթակա երեխա։  
2. Վրաստանում մշտապես բնակվող երեխային որդեգրելու առաջնահերթ իրավունք ունեցող որդեգրել ցանկացող Վրաստանում մշտապես բնակվող անձը կամ օտար երկրում մշտապես բնակվող անձը  պետք է բավարարի որդեգրման համար Վրաստանի օրենսդրությամբ սահմանված պահանջները։
3. Որդեգրման առաջնահերթ իրավունք ունի Վրաստանում մշտապես բնակվող կամ օտարերկրյա պետությունում մշտապես բնակվող անձը, որը որդեգրվող երեխայի ազգականն է սույն օրենքի 3-րդ հոդվածի «է» ենթակետով սահմանված անձանց շրջանակից։  
4. Որդեգրման առաջնահերթ իրավունք ունեցող անձի նկատմամբ չի տարածվում որդեգրման հերթականության սկզբունքը։
5. Խնամակալության և հոգաբարձության մարմինը որդեգրման ընթացակարգերի իրականացման ընթացքում որդեգրման առաջնահերթ իրավունքից օգտվելու դեպքում կազմում է եզրակացություն` սույն օրենքով սահմանված կարգով:
6. Վրաստանում մշտապես բնակվող որդեգրողին (որդեգրողներին), որը (որոնք) միաժամանակ հանդիսանում է (են) օտար երկրի  քաղաքացի (քաղաքացիներ), չեն առաջարկի ռեեստրում գրանցված որդեգրվող  երեխայի, բացառությամբ այն դեպքերի, երբ երեխան հանդիսանում է միջազգային որդեգրվող երեխա կամ որդեգրողը (որդեգրողները)  որդեգրվող  երեխայի ազգական (ազգականներ) է (են) սույն օրենքի 3-րդ հոդվածի «է» ենթակետով սահմանված անձանց շրջանակից։
7. Սույն հոդվածի 6-րդ կետի գործողությունը չի տարածվում Վրաստանում մշտապես բնակվող որդեգրող ամուսինների վրա, որոնցից մեկը Վրաստանի քաղաքացի է կամ Վրաստանում կարգավիճակ ունեցող քաղաքացիություն չունեցող անձ։
8. Երեխայի ծնողի (ծնողների) առողջական ծանր վիճակի (ըստ նախարարի կողմից հաստատված հիվանդությունների ցանկի) կամ մահվան դեպքում երեխային որդեգրելու առաջնահերթ իրավունք ունի այն ​​անձը, որին երեխայի ծնողը (ծնողները)   նշել է (են) խնամակալության և հոգաբարձության մարմնում։  
Հոդված 16. Ուղղակի որդեգրումը և դրա հետ կապված արգելքները
1. Արգելվում է որդեգրել ցանկացող անձի/որդեգրողի և Վրաստանում մշտապես բնակվող երեխայի ծնողի (ծնողների) կամ այլ օրինական ներկայացուցչի միջև որդեգրման նպատակով նախապես պայմանավորվելը կամ գործարքի մեջ մտնելը, ինչպես նաև երեխայի, երեխային որդեգրման տալ ցանկացողի կամ որդեգրել ցանկացող անձի/որդեգրողի մասին  տեղեկություններ հայթայթելը կամ տարածելը։ 
2. Արգելվում է երեխա որդեգրելու նպատակով նախապես ընտրել հղի կնոջ և ծննդաբերելու նպատակով Վրաստանից դուրս տանելու հնարավորություն ստեղծելը կամ նման գործողությանը նպաստելը։
3. Արգելվում է որդեգրել ցանկացող անձի/որդեգրողի կողմից միջազգային որդեգրումը և երեխա գտնելը առանց իրավասու մարմնի մասնակցության։

 Գլուխ III
 			Վրաստանում երեխա  որդեգրելը 
Հոդված 17. Որդեգրողը
1. Որդեգրող  կարող է լինել Վրաստանում մշտապես ապրող, չափահաս անձ, որը բավարարում է որդեգրողի համար սահմանված պահանջները, բացառությամբ այն անձի.
ա) որը զրկվել է ծնողական իրավունքներից կամ նախկինում ունեցել է որդեգրված երեխա, եղել է անչափահասի խնամակալ/հոգաբարձու կամ նրան խնամատարության է եղել փոխանցված երեխա,   սակայն այդ հարաբերությունները դադարեցվել են նրա կողմից պարտականությունները ոչ պատշաճ կատարելու պատճառով,
բ) որի ծնողական իրավունքներն ու պարտականությունները սահմանափակվել են Վրաստանի օրենսդրությամբ սահմանված կարգով՝ ծնողական իրավունքները չիրականացնելու և պարտականությունները չկատարելու կամ ոչ պատշաճ կատարելու պատճառով,
գ) որը առողջական վիճակի (ըստ նախարարի կողմից հաստատված հիվանդությունների ցանկի) պատճառով չի կարողանում պատշաճ կատարել ծնողական պարտականությունները, 
դ) որի ընտանիքի սոցիալական կարգավիճակը չի գերազանցում խնամատարության նպատակով փոխանցման համար պետության կողմից սահմանված չափորոշիչները, բացառությամբ սույն օրենքի 15-րդ հոդվածով նախատեսված որդեգրման առաջնահերթ իրավունք ունեցող անձի,
ե) որը դատարանի կողմից դատապարտվել է ծանր կամ առանձնապես ծանր հանցագործության համար, Վրաստանի քրեական օրենսգրքի XXIV գլխով նախատեսված հանցագործության համար, և դատվածությունը հանված կամ մարված չէ Վրաստանի օրենսդրությամբ սահմանված կարգով,  բացառությամբ սույն կետի «զ» ենթակետով նախատեսված Վրաստանի քրեական օրենսգրքի հոդվածներով նախատեսված հանցագործության, երբ անձը չի կարող լինել որդեգրող՝ անկախ այն հանգամանքից, թե հանվել կամ մարվել է դատվածությունը, թե՝ ոչ։
զ) որը դատապարտվել է Վրաստանի քրեական օրենսգրքի 109-րդ և 112-րդ հոդվածներով, 126-րդ հոդվածի 11 մասով և 2-րդ մասի «դ» ենթակետով, 1261 հոդվածի 2-րդ մասի «ա» ենթակետով, 137-րդ, 138-րդ, 139-րդ, 140-րդ, 141-րդ, 1422, 1431, 1432, 1441, 1442, 1443, 171-րդ, 172-րդ, 1721, 253-րդ, 2551 և 2552 հոդվածներով նախատեսված հանցագործության համար՝ անկախ նրանից, թե հանվել կամ մարվել է դատվածությունը, թե՝ ոչ։
2. Երեխա կարող է (են)  որդեգրել․ 
ա) ամուսնացած անձինք,
բ) ամուսիններից մեկը՝ սույն օրենքի 15-րդ հոդվածի առաջին կետի «ա» ենթակետով նախատեսված դեպքում, 
գ) չամուսնացած անձ։
3. Ամուսնացած անձինք երեխա պետք է որդեգրեն համատեղ,  բացառությամբ սույն հոդվածի 2-րդ կետի «բ» ենթակետով նախատեսված դեպքի:
4. Մեկ երեխա չի կարող որդեգրել երկու անձ, բացառությամբ ամուսինների։
5. Անձը, որը որդեգրում է իր ամուսնու երեխային, պարտավոր է որդեգրման գրանցման մասին հայտին կցել որդեգրվող  երեխայի ծննդյան վկայականը, երեխայի գրավոր համաձայնությունը (եթե նա 10 տարեկան է կամ 10 տարեկանից բարձր),  կենսաբանական ծնողի (ծնողների) համաձայնությունը այս անձի կողմից երեխային որդեգրելու մասին կամ փաստաթուղթ, որը հատատում է հետևյալ հանգամանքներից մեկի առկայությունը․  
ա) երկրորդ ծնողի մահը,
բ) երկրորդ ծնողին անհայտ կորած ճանաչելը,
գ) երկրորդ ծնողին ծնողական իրավունքներից զրկելը։
6. Որդեգրել ցանկացող  Վրաստանում մշտապես ապրող անձանց սոցիալապես անապահով ընտանիքների տվյալների միասնական բազայում գրանցման, ռեեստր վարելու և այս անձանց  Վրաստանում այդ մշտական ​​բնակության փաստը հաստատելու կարգը և պայմանները սահմանվում են որդեգրման ընթացակարգերով, որոնք հաստատվում են նախարարի հրամանով։
Հոդված 18. Որդեգրողի տարիքը
1. Որդեգրողի և որդեգրվող երեխայի տարիքային տարբերությունը չպետք է պակաս լինի 16 տարուց։ Հարգելի պատճառի առկայության ժամանակ հնարավոր է դատարանը փոխի տարիքային այս տարբերությունը։
2. Որդեգրողի և 10 տարեկանից ցածր որդեգրվող  երեխայի միջև առավելագույն տարիքային տարբերությունը չպետք է գերազանցի 49 տարին (վերին տարիքային շեմը): Բացառիկ դեպքերում որդեգրողի և 7-ից 10 տարեկան  որդեգրվող  երեխայի միջև առավելագույն տարիքային տարբերությունը կարող է լինել ավելի քան 49 տարին, եթե դա բխում է երեխայի լավագույն շահերից։ Վերին տարիքային շեմը չի տարածվում ամուսնացած որդեգրողների վրա, երբ նրանցից մեկը բավարարում է սույն կետով սահմանված պահանջները:
3. Որդեգրման առաջնահերթ իրավունք ունեցող անձի կողմից երեխա որդեգրելու ժամանակ սույն հոդվածի 1-ին և 2-րդ կետերով սահմանված տարիքային սահմանափակումները չեն կիրառվում:
Հոդված 19. Վրաստանում որպես որդեգրող գրանցվելու համար դիմելը և ներկայացվելիք  փաստաթղթերը 
1. Վրաստանում մշտապես բնակվող երեխա որդեգրել ցանկացող Վրաստանում մշտապես բնակվող անձը Գործակալության տնօրենի կողմից հաստատված  ձևի հայտը պետք է ներկայացնի խնամակալության և հոգաբարձության տեղական մարմին՝ ըստ բնակության վայրի։
2. Որդեգրել ցանկացող անձը խնամակալության և հոգաբարձության տեղական մարմին դիմումին կից  պետք է ներկայացնի հետևյալ փաստաթղթերը. 
ա) անձը հաստատող փաստաթղթի պատճենը,
բ) ամուսնության վկայականի պատճենը` ամուսնության դեպքում. ամուսնալուծության վկայականի պատճենը՝  ամուսնալուծության դեպքում․ մահվան վկայականի պատճենը` ամուսնու մահվան դեպքում,
գ) տեղեկանք առողջական վիճակի մասին,
դ) բժշկական և նարկոլոգիական ստուգման մասին տեղեկանք  (եթե առողջական վիճակի մասին տեղեկանքը չի պարունակում այս տեղեկությունը),
ե) քաղվածք սոցիալապես անապահով ընտանիքների տվյալների միասնական բազայից, որով հաստատվում է, որ որպես որդեգրող գրանցվել ցանկացող անձը բավարարել է սույն օրենքի 17-րդ հոդվածի առաջին մասի «դ» ենթակետով նախատեսված պայմանը. բացի այդ, որպես որդեգրող գրանցվելուց հետո յուրաքանչյուր հաջորդ տարի նա պետք է ենթարկվի ընտանիքի սոցիալ-տնտեսական վիճակի կրկնակի գնահատման՝ հաստատելու նշված պայմանի բավարարումը․ հակառակ դեպքում նա ​​կհանվի ռեեստրից,  
զ) դատվածության մասին տեղեկանք,
է) անձի դատապարտման մասին տեղեկանք, 
ը) որդեգրել ցանկացողի կողմից պարտադիր նախապատրաստական ​​դասընթաց անցնելը հաստատող փաստաթուղթ՝ հավաստագիր։
3. Դիմումը պետք է պարունակի տեղեկություն ցանկալի որդեգրվող երեխայի առողջական վիճակի, տարիքի, սեռի և ծագման մասին և այլ տվյալներ: Այս տեղեկությունը հաստատվում է հատուկ ձևով, որը Գործակալության տնօրենը հաստատում է իրավական ակտով։
4. Խնամակալության և հոգաբարձության տեղական մարմինը որդեգրել ցանկացող անձի դիմումը և սույն հոդվածի 2-րդ կետով նախատեսված փաստաթղթերը ներկայացնելուց հետո ոչ ուշ, քան 7 աշխատանքային օրում որոշում է կայացնում անձին  որդեգրող գրանցելու մասին/անձին որդեգրող գրանցելը  մերժելու մասին և դա տեղեկացնում է տվյալ անձին։  
5. Սույն հոդվածի 2-րդ կետի «ե» ենթակետով սահմանված պահանջը չի տարածվում որդեգրման առաջնահերթ իրավունք ունեցող անձի վրա:
Հոդված 20. Վրաստանում որդեգրել ցանկացող անձի կողմից պարտադիր նախապատրաստական ​​դասընթաց  անցնելը
1. Անձը, որը Վրաստանում և(կամ) օտար երկրից երեխա է ցանկանում որդեգրել, պետք է անցնի պարտադիր նախապատրաստական ​​դասընթաց, որի նպատակն է, որ  որդեգրել ցանկացողը ձեռք բերի երեխայի լիարժեք զարգացման համար անհրաժեշտ հմտություններ ու կարողություններ։ 
2. Պարտադիր նախապատրաստական ​​դասընթացի ծրագիրը, դասընթացի տևողությունը, դասընթացն անցնելու կարգը, դասընթացի վարձավճարը և դասընթացի հետ կապված այլ հարցեր սահմանվում են նախարարի հրամանով:
3. Տարբերվող կարիք ունեցող երեխա որդեգրելու նպատակով երեխա որդեգրել ցանկացողն ազատվում է պարտադիր նախապատրաստական ​​դասընթացի վճարից։
 4. Որդեգրել ցանկացող անձին պարտադիր նախապատրաստական ​​դասընթացն անցնելուց հետո տրվում է դասընթացն անցնելը հաստատող փաստաթուղթ՝ հավաստագիր, որի ձևը իրավական ակտով հաստատում է Գործակալության տնօրենը։
5. Այն որդեգրողից, որն անցել է պարտադիր նախապատրաստական ​​դասընթաց, ստացել  դասընթացն ավարտելու հավաստագիր  և երեխա է որդեգրել, այլևս չի պահանջվում անցնել դասընթաց երկրորդ և հաջորդ երեխա որդեգրելու դեպքում, իսկ այն անձը, որն ունի կենսաբանական երեխա և ցանկանում է երեխա որդեգրել, որդեգրման համար պետք է անցնի պարտադիր նախապատրաստական դասընթաց։ 
Հոդված 21. Որդեգրվող երեխաների և որդեգրողների միասնական ռեեստր
1. Ռեեստրի վարումն ապահովում է  Գործակալությունը: Ռեեստրում հավաքագրված են որդեգրվող երեխաների և որդեգրողների վերաբերյալ տվյալները։
2. Երեխային ռեեստրում հաշվառելը չի ​​նշանակում, որ նրա համար անպայման որդեգրող կգտնվի։ Որդեգրողին ռեեստրում հաշվառելը  չի նշանակում, որ նրան անպայման կառաջարկվի որդեգրվող  երեխա։
3. Ռեեստրում հավաքագրված տվյալները հասանելի են ռեեստրի իրավազոր անձանց, որոնց վարչական ակտով սահմանում է Գործակալության տնօրենը:
4. Որդեգրվող  այն երեխայի մասին տվյալները, որը ենթակա է օտար երկրում որդեգրման, տրամադրվում են ընդունող պետության իրավասու մարմնին` նրանց պահանջելու դեպքում:
5. Ռեեստրի վարման կարգն ու ընթացակարգերը սահմանվում են նախարարի հրամանով:
 Հոդված 22. Որդեգրելու հերթականությունը
1. Որդեգրման ընթացքում պետք է պահպանվի ռեեստրում առկա հերթականությունը՝  որդեգրողի (որդեգրողների) և որդեգրվող  երեխայի  համատեղելիության նախատեսմամբ։ 
2. Որդեգրողի (որդեգրողների) կողմից առաջարկվող երեխայից հրաժարվելու դեպքում որդեգրողը ռեեստրում պահպանում է առկա հերթականությունը և նրան (նրանց) պետք է առաջարկվի այլ երեխա՝ հայտի մեջ երեխայի վերաբերյալ իր կողմից նշված չափանիշներին համապատասխան,  իսկ երեխային, որից նա հրաժարվել է (են), պետք է սահմանված կարգով առաջարկել այլ որդեգրողի (որդեգրողների)։
3. Խնամակալության և հոգաբարձության մարմինը ռեեստրում հաշվառված երեխայի որդեգրման համար միևնույն որդեգրողին անում է ընդամենը 2 առաջարկ։ Եթե ​​որդեգրողը հրաժարվել է առաջարկներից, խնամակալության և հոգաբարձության տեղական մարմինը որոշում է կայացնում որդեգրողին ռեեստրից հանելու մասին, ինչի մասին անհապաղ տեղեկացվում է Գործակալությանը:
4. Սույն հոդվածի 3-րդ կետով սահմանված սահմանափակումը չի տարածվում այն ​​դեպքի վրա, երբ որդեգրողին առաջարկվել է տարբերվող կարիք ունեցող երեխա կամ որդեգրողի նախաձեռնությամբ անցկացված բժշկական զննության արդյունքները տարբերվում են որդեգրվող երեխայի առողջության վերաբերյալ առկա տվյալներից։ 
Հոդված 23. Որդեգրվող  երեխայի առաջարկումը որդեգրողին
1. Որդեգրողին որդեգրվող երեխա կառաջարկվի ռեեստրում սահմանված հերթականությամբ՝ դիմումի մեջ որդեգրողի կողմից երեխայի վերաբերյալ նշված չափանիշներին համապատասխան և երեխայի լավագույն շահերի նախատեսմամբ։ Որդեգրման առաջնահերթ իրավունք ունեցող անձի նկատմամբ չի տարածվում հերթականության սկզբունքը։ 
2. Որդեգրողն իրավունք ունի խնամակալության և հոգաբարձության տեղական մարմնի իրավազոր անձի ուղեկցությամբ որդեգրման առաջարկվող երեխայի բժշկական զննում անցկացնել, եթե դա չի վնասում երեխայի առողջությանը և հոգեբանական վիճակին:
 3. Որդեգրողը պարտավոր է առաջարկումից հետո, 5 աշխատանքային օրվա ընթացքում գրավոր հաստատել առաջարկվող երեխայի որդեգրման վերաբերյալ իր դիրքորոշումը (համաձայնությունը/հրաժարվելը): Նշված ժամկետը գերազանցելը համարվում է առաջարկվող երեխայի որդեգրելուց հրաժարում։ Նշված համաձայնության/հրաժարվելու մասին տեղեկությունն ուղարկվում է Գործակալություն:
 4. Եթե որդեգրողը հրաժարվում է առաջարկվող երեխային որդեգրելուց, նա պետք է նշի մերժման հիմնավորված պատճառը։
 5. Արգելվում է երեխա առաջարկել այլ որդեգրողի, մինչև որդեգրողը, ում նրան առաջարկել են, նշված ժամկետում չհաստատի իր դիրքորոշումը առաջարկվող երեխային որդեգրելու վերաբերյալ։
6. Որդեգրողը, որը հրաժարվել է որդեգրել առաջարկվող երեխային, պարտավոր է չհրապարակել երեխայի մասին տվյալներ։
7. Առաջարկվող երեխային որդեգրելու վերաբերյալ համաձայնության հայտնելու դեպքում որդեգրողը պարտավոր է խնամակալության և հոգաբարձության տեղական մարմնին ներկայացնել սույն օրենքի 19-րդ  հոդվածի 2-րդ կետի «ա»-«է» ենթակետերով նախատեսված փաստաթղթերը, որից հետո որդեգրողի  և որդեգրվող երեխայի համատեղելիությունը պարզելու նպատակով խնամակալության և հոգաբարձության տեղական մարմինը, Գործակալության հանձնարարությամբ, սկսում է իրականացնել հետագա ընթացակարգերը։
8. Որդեգրողի և որդեգրվող երեխայի համատեղելիությունը որոշելու համար գնահատում կատարելիս՝ սոցիալական աշխատողը նկատի է  առնում որդեգրողի ընտանիքում երեխայի դաստիարակության և լիարժեք զարգացման կարիքները, որդեգրողի կողմից այդ կարիքների բավարարման գերադասելի կողմերը (որդեգրողի սոցիալ-տնտեսական վիճակը, առողջական վիճակը, ընտանեկան հարաբերությունները, ուժեղ և թույլ կողմերը, երեխայի որդեգրման մոտիվացիան, սոցիալական կապերը, անձնական բնութագրերը, օժանդակ ցանցը, երեխայի էթնիկ, կրոնական և մշակութային առանձնահատկությունները և այլք), որոնք մանրամասն արտացոլվում են որդեգրողի և երեխայի համատեղելիության մասին եզրակացության մեջ։
Հոդված 24. Որդեգրման մասին եզրակացություն պատրաստելը և դատարան ներկայացնելը
1. Եթե որդեգրողը  առաջարկվող երեխային որդեգրելու համար համաձայնություն է հայտնում,  նրա համաձայնությունը ստանալուց հետո, 10 աշխատանքային օրվա ընթացքում խնամակալության և հոգաբարձության տեղական մարմինը պատրաստում է որդեգրման մասին եզրակացություն:
2. Որդեգրման մասին եզրակացության մեջ նշվում է.
ա) որդեգրողի մասին տվյալները (անուն և ազգանուն, անձնական համար, ծննդյան վայր և ամսաթիվ, ամիս, տարեթիվ, բնակության վայրի հասցե, աշխատավայր, ընտանեկան դրություն, առողջական վիճակ, տեղեկություն սոցիալապես անապահով ընտանիքների տվյալների միասնական բազայից), անձնային հատկանիշները, երեխա որդեգրելու մոտիվացիան,
բ) որդեգրվող  երեխայի մասին տվյալները (անուն և ազգանուն, անձնական համար, ծննդյան վայր և տարեթիվ, ծնողի (ծնողների)  և խնամակալի/հոգաբարձուի ինքնությունը, բնակության վայրի հասցեն, առողջական վիճակը), անձնական հատկանիշները, 
գ) երեխային որդեգրվող  երեխայի կարգավիճակ շնորհելու հիմքը,
դ) որդեգրողին և երեխային ռեեստրում հաշվառելու մասին որոշումները,
ե) որդեգրողին որդեգրվող  երեխա առաջարկելու հիմքը,
զ) որդեգրողի և երեխայի համատեղելիության մասին եզրակացությունը։ 
3. Որդեգրման մասին խնամակալության և հոգաբարձության տեղական մարմնի կողմից կազմված եզրակացությունը պատրաստելուց հետո, 1 շաբաթվա ընթացքում ներկայացվում է համապատասխան շրջանային (քաղաքային) դատարան:
 Գլուխ IV
                                       Միջազգային որդեգրում
Հոդված 25. Հաագայի կոնվենցիայի մասնակից պետության հետ իրավահարաբերությանը նպաստումը
1. Միջազգային որդեգրման ոլորտում համագործակցությանը նպաստելու նպատակով Վրաստանը կարող է կնքել միջազգային պայմանագիր/համաձայնագիր, որը չպետք է հակասի Վրաստանի միջազգային պայմանագրերին/համաձայնագրերին:
2. Նախարարությունն ու Գործակալությունն իրավունք ունեն փոխըմբռնման հուշագիր ստորագրել Հաագայի կոնվենցիայի մասնակից պետության համապատասխան մարմնի հետ՝ միջազգային որդեգրման ոլորտում համագործակցությանն աջակցելու նպատակով:
Հոդված 26. Վրաստանի հարաբերությունը Հաագայի կոնվենցիայի մասնակից չհանդիսացող պետության հետ
1. Հաագայի կոնվենցիայի մասնակից չհանդիսացող պետության հետ Վրաստանի հարաբերությունները որոշվում են երկկողմ և բազմակողմ միջազգային պայմանագրերով կամ փոխադարձ համաձայնության այլ ձևով:
2. Հաագայի կոնվենցիայի մասնակից չհանդիսացող պետության հետ իրավահարաբերությունները որոշելիս հնարավորության սահմաններում պետք է նախատեսվեն Հաագայի կոնվենցիայի պահանջները:
3. Համաձայն «Վրաստանի միջազգային պայմանագրերի մասին» Վրաստանի օրենքի՝ նախարարությունը կնքում է միջգերատեսչական բնույթի միջազգային պայմանագրեր՝ միջազգային որդեգրման ոլորտում։
4. Նախարարությունն ու Գործակալությունն իրավունք ունեն միջազգային որդեգրման ոլորտում համագործակցությունը խթանելու նպատակով փոխըմբռնման հուշագիր ստորագրել Հաագայի կոնվենցիայի մասնակից չհանդիսացող պետության համապատասխան մարմնի հետ:
Հոդված 27. Վրաստանում միջազգային որդեգրման հարաբերություններում իրավազոր մարմինը
Վրաստանում միջազգային որդեգրման հարաբերություններում իրավազոր մարմինը Գործակալությունն է (կենտրոնական աշխատակազմը), որը նույն հարաբերություններում Կենտրոնական մարմինն է (այսուհետ՝ Կենտրոնական մարմին):
Հոդված 28. Կենտրոնական մարմնի համակարգող դերը
1. Կենտրոնական մարմինը համակարգում է Վրաստանի բոլոր պետական ​​մարմինների և հիմնարկների գործունեությունը՝ կապված միջազգային որդեգրման հետ:
2. Վրաստանի բոլոր մարմիններն ու հաստատությունները, որոնք որևէ կերպ մասնակցում են որդեգրման միջազգային հարաբերություններին, անկախ դրանց իրավական ձևից, պարտավոր են միջազգային որդեգրման հետ կապված պահանջների չկատարման կամ չկատարման ռիսկի մասին անհապաղ տեղեկացնել Կենտրոնական մարմնին։
3. Կենտրոնական մարմինը պարտավոր է սույն հոդվածի 2-րդ կետով նախատեսված դեպքերում ապահովել համապատասխան միջոցառումների իրականացում:
Հոդված 29. Կենտրոնական մարմնի համագործակցությունը իրավասու մարմինների հետ
Կենտրոնական մարմինը համագործակցում է իրավասու մարմինների հետ և նպաստում համագործակցությունը այդ մարմինների հետ՝ երեխաների իրավունքների պաշտպանության և սույն օրենքով և Վրաստանի միջազգային պայմանագրերով սահմանված նպատակներին հասնելու համար։
Հոդված 30. Կենտրոնական մարմնի լիազորությունները միջազգային որդեգրման բնագավառում 
Միջազգային որդեգրման ոլորտում կենտրոնական իշխանությունն իրավազոր է.
ա) ապահովել պետական ​​քաղաքականության իրականացում և երեխայի իրավունքների պաշտպանություն,
բ) իրականացնել միջազգային որդեգրման ընթացակարգեր,
գ) համակարգել բոլոր կազմակերպություններին/հաստատություններին, որոնք որևէ կերպ մասնակցում են որդեգրման միջազգային հարաբերություններին՝ անկախ դրանց իրավական ձևից,
դ) համագործակցել այլ պետությունների համապատասխան ծառայությունների հետ և տեղեկություններ փոխանակել նրանց հետ,
ե) իրականացնել սույն օրենքով և Վրաստանի միջազգային պայմանագրերով սահմանված այլ լիազորություններ:
Հոդված 31. Օտար երկրի հավատարմագրված մարմնի գործունեության շրջանակը Վրաստանի տարածքում
1. Վրաստանն օգտվում է օտար երկրի  հավատարմագրված մարմնի ծառայությունից` կապված Վրաստանում մշտապես բնակվող երեխայի օտար երկրում որդեգրման հետ։ 
2. Վրաստանն օգտվում է օտար երկրի  հավատարմագրված մարմնի ծառայությունից՝ կապված Վրաստանում մշտապես բնակվող անձի կողմից օտար երկրից երեխայի որդեգրման հետ:
3․ Միջազգային որդեգրման հետ կապված օտար երկրի հավատարմագրված մարմնի հետ  համագործակցության մասին որոշումը կայացնում է Կենտրոնական մարմինը: 
4. Կենտրոնական մարմինն իրավունք ունի օտար  երկրի մարմնին չշնորհել Վրաստանի տարածքում գործունեության լիազորություն, եթե այն չի բավարարում սահմանված պահանջները կամ Կենտրոնական մարմինը չունի նրա ծառայության կարիքը։ 
5. Կենտրոնական մարմինն իրավունք ունի դադարեցնել օտար երկրի հավատարմագրված մարմնի  Վրաստանի տարածքում գործունեություն ծավալելու լիազորությունը կամ չթարմացնել Վրաստանի տարածքում գործունեության դադարեցրած լիազորությունը, եթե այն ոչ պատշաճ է կատարում իրեն վերապահված պարտականությունները, այլևս չի բավարարում սահմանված պահանջները կամ Կենտրոնական մարմինն այլևս չունի նրանց ծառայության կարիքը։ Կենտրոնական մարմինն իրավունք ունի նաև կասեցնել Վրաստանի տարածքում գործունեության լիազորությունը, եթե այն չի բավարարում սահմանված պահանջները։  
6. Սույն հոդվածի 5-րդ կետով նախատեսված դեպքերում օտար երկրի հավատարմագրված մարմնի միջոցով գրանցված որդեգրողներին (որդեգրողին) Կենտրոնական մարմինը չի առաջարկի որդեգրվող  երեխա, իսկ առաջարկվող որդեգրվող  երեխայի որդեգրման ընթացակարգերը  չեն շարունակվի, բացառությամբ որդեգրման գործի դատական ​​քննության փուլի։ 
Հոդված 32. Օտար երկրի  հավատարմագրված մարմնի նկատմամբ պահանջները
1. Օտար երկրի հավատարմագրված մարմինը Կենտրոնական մարմնի պահանջի դեպքում պետք է ներկայացնի հավատարմագրումը հաստատող փաստաթղթեր, ինչպես նաև իրավազոր մարմնի երաշխավորությունը (այսպիսինի առկայության դեպքում):
 2. Օտար երկրի հավատարմագրված մարմինը պետք է Կենտրոնական մարմնին ներկայացնի միջազգային որդեգրմանը հաջորդող  հաշվետվությունները երեխայի մասին։
Հոդված 33. Օտար երկրից երեխայի որդեգրման մասին դիմելը 
1. Օտար երկրում մշտապես բնակվող երեխա որդեգրել ցանկացող Վրաստանում մշտապես բնակվող անձինք (անձը) օրենքով սահմանված կարգով պետք է դիմումով դիմեն (դիմի) Կենտրոնական մարմին։ 
2. Սույն հոդվածի առաջին կետով նախատեսված դիմումի ձևը հաստատում է Կենտրոնական մարմինը:
3. Սույն հոդվածի առաջին կետով սահմանված անձինք (անձը) օտար երկրից երեխա որդեգրելու նպատակով որպես որդեգրողներ (որդեգրող) գրանցվելու համար պետք է բավարարեն (բավարարի) Վրաստանում երեխա որդեգրելու համար սահմանված բոլոր պահանջները։ 
4. Օտար  երկրից երեխա որդեգրել ցանկացող անձինք (անձը) պարտավոր են (պարտավոր է) լրացուցիչ ներկայացնել համապատասխան փաստաթղթեր, որոնք նախատեսում է ծագման պետության օրենսդրությունը  և պահանջում է  համապատասխան իրավասու մարմինը։ 
Հոդված 34. Վրաստանում մշտապես բնակվող որդեգրողների (որդեգրողի) վերաբերյալ հաշվետվություն պատրաստելը և ծագման պետություն ներկայացնելը 
1. Կենտրոնական մարմինը պատրաստում է օտար երկրից երեխա որդեգրել ցանկացող, ռեեստրում գրանցված Վրաստանում  մշտապես բնակվող որդեգրողների (որդեգրողի) վերաբերյալ հաշվետվություն։ Այս հաշվետվությունը պետք է պարունակի տեղեկություններ որդեգրողների (որդեգրողի) ինքնության, ծագման, ընտանիքի պատմության, բժշկական պատմության և քրեական պատասխանատվության մասին՝ սույն օրենքով սահմանված կարգով, ինչպես նաև՝ սոցիալական միջավայրի, որդեգրման մոտիվացիայի, ցանկալի որդեգրվող երեխայի հատկանիշների, այսպիսի երեխա դաստիարակելու կարողության և այլ հարցերի մասին։  
2. Սույն հոդվածի առաջին կետով նախատեսված հաշվետվությունը պատրաստվում է Կենտրոնական մարմնի կողմից հաստատված ձևով:
3. Սույն հոդվածի առաջին կետով նախատեսված հաշվետվությունը Կենտրոնական մարմինը ներկայացնում է ծագման պետության իրավասու մարմնին։
4. Վրաստանում մշտապես բնակվող որդեգրողների (որդեգրողի) մասին հաշվետվություն պատրաստելու և վարչական այլ աշխատանքներ կատարելու համար նախարարի հրամանով սահմանվում են վճարներ:
Հոդված 35. Ծագման երկրի իրավասու մարմնի կողմից Կենտրոնական մարմնին երեխա առաջարկելը 
1. Եթե ծագման պետության իրավասու մարմինը ցանկանում է Կենտրոնական մարմնին երեխա առաջարկել որդեգրման ՝ Վրաստանում մշտապես բնակվող անձի կողմից նրա որդեգրման նպատակով, նա պետք է հաշվետվություն ներկայացնի երեխայի վերաբերյալ։ Այս հաշվետվությունը պետք է ներառի տեղեկություններ երեխայի ինքնության, ծագման, սոցիալական միջավայրի, ընտանիքի պատմության, երեխայի և նրա ընտանիքի բժշկական պատմության, երեխայի հատուկ կարիքների (եթե այդպիսիք կան) և այն հանգամանքների մասին, որոնց հիման վրա երեխան ենթակա է որդեգրման:
2. Ծագման պետության իրավասու մարմնի հաշվետվությունը պետք է ներառի նաև.
ա) փաստաթղթեր, որոնք հաստատում են այն հանգամանքները, որոնց հիման վրա երեխան ենթակա է որդեգրման,
բ) գնահատական, որը հաստատում է, որ առաջարկվող երեխայի դաստիարակությունը այս որդեգրողների (որդեգրողի) ընտանիքում համապատասխանում է երեխայի լավագույն շահերին։
Հոդված 36. Կենտրոնական մարմնի կողմից որդեգրողներին (որդեգրողին) երեխա առաջարկելը որդեգրելու նպատակով և որդեգրողների (որդեգրողի) դիրքորոշումը
1. Կենտրոնական մարմինը ծագման պետության իրավասու մարմնի կողմից երեխա առաջարկելուց (տեղեկություն ստանալուց) հետո, 7 աշխատանքային օրվա ժամկետում, եթե կողմերը այլ ժամկետ չեն պայմանավորվել, այն որդեգրողներին (որդեգրողին), որոնք (որը) նշված են  (նշված է)  ծագման պետության իրավասու մարմնի երեխայի մասին հաշվետվության մեջ, երեխա է առաջարկում որդեգրման նպատակով։ 
2. Որդեգրողները (որդեգրողը) պարտավոր են (պարտավոր է)  7 աշխատանքային օրվա ընթացքում կամ ծագման երկրի իրավասու մարմնի կողմից սահմանված ժամկետում գրավոր հաստատել իրենց դիրքորոշումը առաջարկվող երեխայի որդեգրման վերաբերյալ։
3. Սույն հոդվածի 2-րդ կետով սահմանված ժամկետում որդեգրողներից (որդեգրողից) պատասխան չստանալու դեպքում համարվում է, որ նրանք (նա) հրաժարվում են (հրաժարվում է) առաջարկվող երեխային որդեգրելուց։ Այս մասին 3 աշխատանքային օրվա ընթացքում տեղեկացվում է ծագման երկրի իրավասու մարմինը։ 
Հոդված 37. Որդեգրողների (որդեգրողի) համաձայնությունը ծագման պետությունից երեխայի որդեգրմանը 
1. Առաջարկվող երեխային որդեգրելու համար որդեգրողների (որդեգրող) համաձայնությունը սահմանված ժամկետում ստանալու դեպքում Կենտրոնական մարմինն այն ստանալուց ոչ ուշ, քան 3 աշխատանքային օրվա ընթացքում ծագման պետության իրավասու մարմնին հայտնում է որդեգրողների (որդեգրողի) համաձայնությունը կամ առաջարկվող երեխային որդեգրելուց  հրաժարվելը և որդեգրման հնարավորության վերաբերյալ սեփական դիրքորոշումը: 
2. Կենտրոնական մարմինն իրավունք ունի ծագման երկրի իրավասու մարմնին մերժել որդեգրման նպատակով առաջարկվող երեխայի որդեգրումը, եթե ակնհայտ է, որ երեխայի վերաբերյալ տվյալները չեն բավարարում որդեգրողների (որդեգրողի) պահանջները և(կամ) չեն համապատասխանում երեխայի լավագույն շահերին։
Հոդված 38. Ծագման երկրից երեխայի որդեգրման մասին համաձայնագիրը
1. Եթե Կենտրոնական մարմինը և ծագման պետության իրավասու մարմինը համաձայնում են, որ ծագման երկրից կարող է իրականացվել երեխա որդեգրելու ընթացակարգ, Կենտրոնական մարմինը բանակցություն է վարում  ծագման պետության իրավասու մարմնի հետ՝ կապված որդեգրված երեխայի Վրաստանի տարածք մուտքի հետ:
2. Եթե Կենտրոնական մարմինը և ծագման երկրի իրավասու մարմինը պայմանավորվում են երեխայի որդեգրման համար Վրաստանի տարածք մուտք գործելու մասին, ապա Կենտրոնական մարմինը համաձայնության հասնելուց հետո, 5 աշխատանքային օրվա ընթացքում խնդրանքով դիմում է.
ա) Վրաստանի ներքին գործերի նախարարությանը, որպեսզի նրանից տեղեկություններ ստանա երեխայի Վրաստանի տարածք մտնելու և Վրաստանում մշտական ​​բնակությանը  խոչընդոտող հանգամանքների մասին։ Վրաստանի ներքին գործերի նախարարությունը պարտավոր է 20 աշխատանքային օրվա ընթացքում տեղեկացնել Կենտրոնական մարմնին, թե արդյոք կա որևէ հանգամանք, որը խոչընդոտում է երեխայի մուտքը Վրաստանի տարածք և Վրաստանում մշտապես բնակվելը,
բ) Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձին` Պետական ​​ծառայությունների զարգացման գործակալությանը, որպեսզի նրանից 20 աշխատանքային օրվա ընթացքում ստանա տեղեկություններ ներկայացված փաստաթղթերի հիման վրա երեխային Վրաստանի քաղաքացիության շնորհման և (կամ) երեխայի կողմից մշտական կացության թույլտվություն ստանալու համար ընթացակարգեր սկսելու հնարավորության մասին։
3. Կենտրոնական մարմինը համապատասխան գերատեսչություններից ստացված տեղեկությունների հիման վրա 3 աշխատանքային օրվա ժակետում տեղեկություն է տրամադրում ծագման պետության իրավասու մարմնին որդեգրվող երեխայի Վրաստանի տարածք մտնելու և նրա կողմից մշտական ​​բնակության թույլտվություն ստանալու և(կամ) երեխային Վրաստանի քաղաքացիություն շնորհելու   խոչընդոտող հանգամանքների առկայության/բացակայության մասին: 
Հոդված 39. Որդեգրողներին (որդեգրողին) իրազեկելը ծագման պետությունից երեխա որդեգրելու մասին համաձայնության վերաբերյալ
Ծագման պետությունից երեխայի որդեգրման վերաբերյալ Կենտրոնական մարմնի և ծագման պետության իրավասու մարմնի միջև կնքված առկա համաձայնագրի մասին տեղեկությունը Կենտրոնական մարմինը տրամադրում է որդեգրողներին (որդեգրողին)։ 
Հոդված 40. Որդեգրման միջազգային վկայականի (հավաստագրի) ճանաչումը
1. Վրաստանը ճանաչում է միջազգային որդեգրման ընթացակարգերն իրականացնող պետության իրավասու մարմնի կողմից որդեգրողներին (որդեգրողին) տրված միջազգային որդեգրման վկայականը (հավաստագիրը), եթե որդեգրումն իրականացվել է Հաագայի կոնվենցիայի և Վրաստանի կողմից այս պետության հետ կնքված երկկողմ և բազմակողմ միջազգային պայմանագրի պահանջների պահպանմամբ։
2. Ծագման պետության իրավասու մարմնի կողմից որդեգրողներին (որդեգրողին) տրված միջազգային որդեգրման վկայականի (հավաստագրի) պատճենն ուղարկվում է Կենտրոնական մարմնին:
Հոդված 41. Երեխայի փոխանցումը Վրաստանում մշտապես բնակվող որդեգրողներին (որդեգրողին) 
1. Երեխայի փոխանցումը Վրաստանում մշտապես բնակվող որդեգրողներին (որդեգրողին)  ապահովում է ծագման պետության իրավասու մարմինը։ 
2. Երեխան Վրաստան է մեկնում միայն այն դեպքում, եթե բավարարված են սույն  օրենքով սահմանված պահանջները։
Հոդված 42.  Վրաստանում մշտական ​​բնակվող որդեգրել ցանկացող անձի մոտ երեխայի մնալու անհնարինության դեպքում իրականացվելիք միջոցառումներ 
1. Եթե օտար երկրում մշտապես բնակվող երեխային որդեգրելու մասին վերջնական որոշումը կայացվում է նրա Վրաստան մեկնելուց հետո, և Կենտրոնական մարմինը համարում է, որ օտար երկրում մշտապես բնակվող երեխայի որդեգրողների (որդեգրողի) մոտ մնալը չի համապատասխանում երեխայի լավագույն շահերին, Կենտրոնական մարմինն իրականացնում է երեխայի պաշտպանության համար անհրաժեշտ միջոցառումներ, մասնավորապես․
ա) ապահովում է երեխայի առանձնացում որդեգրողներից (որդեգրողից) և որոշում հետագա խնամքի ձևը և այդ մասին տեղեկացնում է ծագման երկրի իրավասու մարմնին,
բ) ծայրահեղ դեպքում ապահովում է երեխայի վերադարձը համապատասխան օտար երկիր, եթե դա համապատասխանում է երեխայի լավագույն շահերին:
2. Երեխայի տարիքի, առողջական վիճակի և հասունության աստիճանի նախատեսմամբ՝   երեխայի հետ անհրաժեշտ է խորհրդատվություն և, ըստ անհրաժեշտության, նրա համաձայնությունը իրականացվելիք միջոցառումների  համար։
Հոդված 43. Որդեգրման մասին որոշում կայացնելը երեխայի Վրաստան մեկնելուց հետո 
1. Եթե օտար երկրում մշտապես բնակվող երեխայի որդեգրումն իրականացվում է նրա Վրաստան մեկնելուց հետո, ապա այդ մասին պետք է համաձայնագիր լինի Կենտրոնական մարմնի և ծագման երկրի իրավասու մարմնի միջև:
2. Եթե Կենտրոնական մարմինը և ծագման երկրի իրավասու մարմինը համաձայն են, որ օտար երկրում մշտապես բնակվող երեխայի որդեգրման վերաբերյալ վերջնական որոշումը կայացվի Վրաստանում, ապա որդեգրման գործը կքննվի Վրաստանի դատարանի կողմից՝ համաձայն սույն օրենքի։
3. Կենտրոնական մարմինը դատարանի որոշման հիման վրա որդեգրողներին (որդեգրողին) տալիս է միջազգային որդեգրման վկայականի (հավաստագրի) բնօրինակը, իսկ դրա պատճենն ուղարկում է ծագման երկրի իրավասու մարմնին:
Հոդված 44. Միջազգային որդեգրման ենթարկված Վրաստանում մշտապես բնակվող երեխան
1. Եթե Վրաստանում մշտապես բնակվող որդեգրվող երեխայի համար Վրաստանում չի/չեն գտնվել որդեգրողներ (որդեգրող),  Կենտրոնական մարմինը սկսում է այդ երեխային օտար երկրում որդեգրելու ընթացակարգը։
2. Եթե երեխային, նրան որդեգրվող երեխայի կարգավիճակ ստանալուց հետո 8 ամսվա ընթացքում, Վրաստանում հնարավոր չի եղել որդեգրել  և միևնույն ժամանակ պարզվել է, որ օտար երկրում որդեգրումը համապատասխանում է երեխայի լավագույն շահերին, Կենտրոնական մարմինն իր նախաձեռնությամբ պատրաստում է երեխայի որդեգրման մասին հաշվետվություն և ներկայացնում իրավասու մարմնին։
3. Սույն հոդվածի 2-րդ կետով սահմանված ժամկետը չի տարածվում որդեգրման առաջնահերթ իրավունք ունեցող անձի վրա:
4. Դատարանը կարող է կրճատել սույն հոդվածի 2-րդ մասով սահմանված ժամկետը՝  երեխայի առողջական վիճակի նախատեսմամբ։
Հոդված 45. Հաշվետվություն Վրաստանում մշտապես բնակվող միջազգային որդեգրվող երեխայի մասին
1. Վրաստանում մշտապես բնակվող միջազգային որդեգրվող երեխայի մասին Կենտրոնական մարմնի հաշվետվությունը պետք է պարունակի տեղեկություն երեխայի ինքնության, ծագման, սոցիալական միջավայրի, ընտանեկան պատմության, երեխայի և նրա ընտանիքի բժշկական պատմության, երեխայի տարբերվող կարիքների   (դրանց առկայության դեպքում) և նրան որդեգրվող երեխայի կարգավիճակի շնորհման մասին:
2. Որդեգրվող երեխայի մասին հաշվետվություն պատրաստելու համար  անհրաժեշտ է պարզել երեխայի առողջական վիճակը, ինչի համար անհրաժեշտ է համապատասխան փորձաքննական եզրակացություն:
3. Երեխայի առողջական վիճակի վերաբերյալ բժշկական եզրակացության ձևը հաստատում է Կենտրոնական մարմինը:
Հոդված 46. Օտար երկրում մշտապես բնակվող անձանց (անձի) կողմից Վրաստանում մշտապես բնակվող երեխայի որդեգրման մասին դիմելը 
1. Վրաստանում մշտապես բնակվող երեխա որդեգրել ցանկացող օտար երկրում մշտապես բնակվող անձինք (անձը) պետք է դիմեն (դիմի) համապատասխան ընդունող պետության միջազգային որդեգրման ոլորտում իրավասու մարմնին։
2. Օտար երկրում մշտապես բնակվող անձին արգելվում է կենտրոնական իշխանությանը ուղղակիորեն դիմել կամ որևէ այլ գործողություն կատարել, որի նպատակը Վրաստանում մշտապես բնակվող երեխայի որդեգրումն է։
3. Օտար երկրում անձի մշտական ​​բնակության փաստը որոշվում է նախարարի սահմանած կարգով:
Հոդված 47. Երեխա որդեգրել ցանկացող օտար  երկրում մշտապես բնակվող անձանց (անձի) մասին հաշվետվությունը
1. Եթե ընդունող պետության իրավասու մարմինը որոշում է, որ Վրաստանում մշտապես բնակվող  երեխային որդեգրել ցանկացող ընդունող պետությունում մշտապես բնակվող անձինք (անձը) բավարարում են  (բավարարում է) սույն հոդվածով սահմանված պահանջները և պատրաստ են (է) երեխային որդեգրելու համար, նա հաշվետվություն է ուղարկում Կենտրոնական մարմին։ Այս հաշվետվությունը պետք է ներառի տեղեկություններ որդեգրել ցանկացող անձանց (անձի) ինքնության, ծագման, սոցիալական միջավայրի, օրենքի հետ հակասությունների առկայության/բացակայության, բժշկական պատմության, երեխայի որդեգրման համար անհրաժեշտ կարողությունների և որդեգրվող երեխայի հատկանիշների   (առողջական վիճակ, տարիք, սեռ, կրոնական պատկանելություն, ծագում, ազգություն) մասին։
2. Սույն հոդվածի առաջին կետով նախատեսված հաշվետվությանը պետք է կցվեն.
ա) որդեգրել ցանկացող անձանց (անձի) նույնականացման փաստաթղթերի (անձը հաստատող վկայական կամ անձնագիր) պատճենները,
բ) որդեգրել ցանկացող անձանց (անձի) համապատասխան օտար  երկրում մշտական ​​բնակությունը հաստատող փաստաթուղթ (եթե այդպիսին կա),
գ) գրանցված ամուսնությունը հաստատող փաստաթուղթ՝ որդեգրողների կողմից երեխայի որդեգրման դեպքում. ամուսնալուծությունը հաստատող փաստաթուղթ՝  որդեգրողների (որդեգրողի)  ամուսնալուծության դեպքում․ մահվան վկայական՝ որդեգրողի ամուսնու մահվան դեպքում,
դ) առողջական վիճակը հաստատող փաստաթուղթ,
ե) նյութական/ֆինանսական վիճակը հաստատող փաստաթուղթ,
զ) բժշկական-նարկոլոգիական ստուգման/թմրամիջոցներից կախվածության մասին փաստաթուղթ,
է) դատվածության մասին փաստաթուղթ. եթե ​​որդեգրողների (որդեգրողի)  ընտանիքում այլ անձինք են ապրում՝ փաստաթղթեր նրանց դատվածության մասին, համապատասխան տեղեկությունը կարող է ներկայացվել ծագման երկրում սահմանված կարգով,
ը) երեխայի որդեգրման վերաբերյալ իրավասու մարմնի երաշխավորությունը,
թ) որդեգրել ցանկացող անձանց (անձի) կողմից պարտադիր նախապատրաստական ​​դասընթաց անցնելը հաստատող փաստաթուղթ (եթե այն անցնելու մասին հաշվետվության մեջ դա նշված չէ)։
3. Սույն հոդվածի 1-ին և 2-րդ կետերով նախատեսված փաստաթղթերը պետք է լինեն ապոստիլով վավերացված կամ օրինականացված, թարգմանված վրացերեն և վավերացված նոտարական կարգով, բացառությամբ Վրաստանի միջազգային պայմանագրերով նախատեսված դեպքերի:
4. Եթե օտար երկրում մշտապես բնակվող անձինք (անձը) ցանկանում են (է) որդեգրել (որդեգրել) Վրաստանում մշտապես բնակվող երեխա, որն իրենց (իր) ազգականն է, ապա Կենտրոնական մարմին ուղարկված հաշվետվությանը պետք է կցվի կապը հաստատող փաստաթուղթ։ 
Հոդված 48. Օտար երկրում  մշտապես բնակվող անձանց (անձին) որպես որդեգրողներ (որդեգրող) հաշվառումը
1. Սույն օրենքի 47-րդ հոդվածով նախատեսված հաշվետվությունն ստանալուց հետո, 7 աշխատանքային օրվա ընթացքում Կենտրոնական մարմինը որոշում է ընդունում օտար երկրում մշտապես բնակվող անձի (անձանց) որպես որդեգրող (որդեգրողներ) հաշվառելու կամ հաշվառումը մերժելու մասին։
2. Սույն օրենքի 47-րդ հոդվածով նախատեսված փաստաթղթերի հիման վրա Կենտրոնական մարմինը ռեեստրում գրանցում է օտար երկրում մշտապես բնակվող անձանց (անձին), որոնք (որը) ցանկանում  են (է)  որդեգրել  Վրաստանում մշտապես բնակվող երեխա։
3. Կենտրոնական մարմինն իրավունք ունի մերժել օտար երկրում մշտապես բնակվող անձանց (անձի) գրանցումը որպես որդեգրողներ (որդեգրող), եթե ներկայացված փաստաթղթերը չեն բավարարում Վրաստանի օրենսդրությամբ սահմանված պահանջները:
4. Կենտրոնական մարմինը սույն հոդվածի առաջին կետով նախատեսված համապատասխան որոշումը 3 աշխատանքային օրվա ընթացքում ուղարկում է ընդունող պետության իրավասու մարմին:
Հոդված 49. Օտար երկրում մշտապես բնակվող որդեգրողներին (որդեգրողին) երեխա որդեգրել առաջարկելու համար նախապատրաստական ​​միջոցառումները 
1. Օտար երկրում մշտապես բնակվող որդեգրողներին (որդեգրողին) ռեեստրում գրանցվելուց հետո Կենտրոնական մարմինը իրականացնում է հետևյալ միջոցառումները.
ա) համատեղելիության նպատակով ընտրում է  որդեգրողներ  (որդեգրող) և որդեգրվող երեխա,
բ) որդեգրողների (որդեգրողի) համար ցանկալի երեխայի նույնականացման դեպքում պատրաստում է հաշվետվություն երեխայի մասին։ Այս հաշվետվությունը պետք է ներառի տեղեկություններ որդեգրվող երեխայի ինքնության, ծագման, սոցիալական միջավայրի, ընտանեկան պատմության, երեխայի և նրա ընտանիքի բժշկական պատմության, երեխայի տարբերվող կարիքների (եթե այդպիսիք կան) և որդեգրման կարգավիճակի շնորհման մասին:
2. Սույն հոդվածի առաջին մասի «բ» ենթակետով նախատեսված երեխայի մասին հաշվետվության ձևը հաստատում է Կենտրոնական մարմինը:
Հոդված 50. Վրաստանում մշտապես բնակվող որդեգրվող   երեխայի և օտար երկրում մշտապես բնակվող որդեգրողների (որդեգրողի) համատեղելիության որոշումը 
1. Կենտրոնական մարմինը որոշում է Վրաստանում մշտապես բնակվող որդեգրվող երեխայի և օտար երկրում մշտապես բնակվող այն որդեգրողների (որդեգրողի) համատեղելիությունը, որոնց (որի) հատկությունները, հմտություններն ու կարողությունները լավագույնս պատասխանում են այս երեխայի կարիքներին:
2. Որդեգրվող երեխայի և որդեգրողների (որդեգրողի) համատեղելիությունը որոշում է որդեգրման հանձնաժողովը:
3. Որդեգրվող  երեխայի և որդեգրողների (որդեգրողի) համատեղելիությունը որոշելիս հնարավորության սահմաններում նկատի է առնվում երեխայի էթնիկ, կրոնական և մշակութային պատկանելությունը:
4. Որդեգրվող  երեխայի և որդեգրողների (որդեգրողի) համատեղելիության մասին որոշումը կայացնում է որդեգրման հանձնաժողովը։
5. Արգելվում է որդեգրողների (որդեգրողի) որևէ ձևով մասնակցությունը որդեգրվող  երեխայի և որդեգրողների (որդեգրողի) համատեղելիությունը որոշելու կամ որդեգրվող  երեխայի ընտրության հարցում:
Հոդված 51. Ռեեստրում հաշվառված օտար երկրում մշտապես բնակվող որդեգրողներին (որդեգրողին) որդեգրվող  երեխա առաջարկելը 
1. Որդեգրվող երեխայի և որդեգրողների (որդեգրողի) համատեղելիությունը որոշելուց հետո 5 աշխատանքային օրվա ընթացքում Կենտրոնական մարմինը ընդունող պետության իրավասու մարմնին․
ա) ներկայացնում է որդեգրվող  երեխայի մասին հաշվետվություն, 
բ) տրամադրում է իր կողմից պահանջված այլ տեղեկություններ (եթե այդպիսիք կան), եթե այդ տեղեկությունների տրամադրումը չի հակասում Վրաստանի օրենսդրությանը,
գ) որդեգրողներին (որդեգրողին) տեղեկություններ է տրամադրում որդեգրվող երեխային առաջարկելու հիմքի մասին։
2. Արգելվում է որդեգրվող  երեխային որդեգրման առաջարկել օտար երկրում մշտապես բնակվող այլ որդեգրողների (որդեգրողի), քանի դեռ Կենտրոնական մարմինը սույն օրենքով սահմանված ժամկետում պատասխան չի ստացել ընդունող պետության իրավասու մարմնից՝  որդեգրողների (որդեգրողի) դիրքորոշման մասին։ 
Հոդված 52. Օտար երկրում մշտապես բնակվող որդեգրողների (որդեգրողի) համաձայնությունը առաջարկված որդեգրվող  երեխայի որդեգրմանը
1. Համաձայն սույն օրենքի՝ ընդունող պետության իրավասու մարմին որդեգրվող երեխայի մասին հաշվետվությունը ներկայացնելուց հետո,  10 աշխատանքային օրվա ընթացքում Կենտրոնական մարմինը պետք է պատասխան ստանա առաջարկվող որդեգրվող  երեխայի որդեգրողների (որդեգրողների) դիրքորոշման վերաբերյալ։ 
2. Սույն հոդվածի առաջին կետով սահմանված ժամկետում ընդունող պետության իրավասու մարմնից պատասխան չստանալու դեպքում համարվում է, որ որդեգրողները (որդեգրողը) հրաժարվում են (է)   առաջարկված որդեգրվող երեխային որդեգրելուց։ 
3. Եթե օտար երկրում մշտապես բնակվող որդեգրողները (որդեգրողը) ցանկանում են (է)   այցելել որդեգրման առաջարկվող երեխային, այցելությունը տեղի է ունենում Կենտրոնական մարմնի կողմից սահմանված ժամկետում և պայմաններով:
4. Օտար երկրում մշտապես բնակվող որդեգրողները (որդեգրողը) իրավունք ունեն (ունի)  Կենտրոնական մարմնի համաձայնությամբ անցկացնել որդեգրման առաջարկվող երեխայի բժշկական զննում։ Առաջարկվող որդեգրվող երեխայի բժշկական զննության պայմանները սահմանում է Կենտրոնական մարմինը։
5. Առաջարկվող որդեգրվող  երեխային այցելելու և(կամ) բժշկական զննում անցկացնելու համար (այսպիսինի առկայության դեպքում)  սահմանված ժամկետի ավարտից հետո, 5 աշխատանքային օրվա ընթացքում ընդունող պետության իրավասու մարմինը Կենտրոնական մարմնին գրավոր տեղեկացնում է որդեգրողներին (որդեգրողին) առաջարկվող երեխայի որդեգրման վերաբերյալ իր դիրքորոշման մասին։ Նշված ժամկետը վերազանցելը համարվում է որդեգրվող երեխային որդեգրելու մերժում։
6. Եթե օտար երկրում մշտապես բնակվող որդեգրողները (որդեգրողը) համաձայնում են (է) առաջարկվող որդեգրվող  երեխայի որդեգրմանը, ընդունող պետության իրավասու մարմինը և Կենտրոնական մարմինը սկսում են որդեգրումն իրականացնելու համաձայնեցման ընթացակարգերը։
Հոդված 53. Կողմերի համաձայնությունը Վրաստանում մշտապես բնակվող որդեգրվող երեխայի օտար  երկրում որդեգրման ընթացակարգի իրականացման մասին 
1. Եթե Կենտրոնական մարմինը և ընդունող պետության իրավասու մարմինը համաձայնում են, որ կարող է իրականացվել Վրաստանում մշտապես բնակվող որդեգրվող  երեխայի որդեգրման ընթացակարգ  օտար երկրում, ընդունող պետության իրավասու մարմինը Կենտրոնական մարմնին տրամադրում է տեղեկություններ Վրաստանում մշտապես բնակվող որդեգրվող երեխայի՝ ընդունող պետություն մուտք գործելու  և մշտական ​​բնակության իրավունքի երաշխիքների մասին։
2. Եթե Կենտրոնական մարմինը ընդունող պետության իրավասու մարմնից  ստանա Վրաստանում մշտապես բնակվող որդեգրվող  երեխայի՝ ընդունող պետություն մուտքի և մշտական ​​բնակության երաշխիքներ, ապա դրանք ստանալուց հետո, 5 աշխատանքային օրվա ընթացքում դիմում է Վրաստանի ներքին գործերի նախարարություն՝ այս երեխայի Վրաստանի տարածքից դուրս գնալը խոչընդոտող հանգամանքների մասին տեղեկություններ ստանալու խնդրանքով։ Վրաստանի ներքին գործերի նախարարությունը պարտավոր է 20 աշխատանքային օրվա ընթացքում Կենտրոնական մարմնին տրամադրել համապատասխան տեղեկությունները։
3. Վրաստանի ներքին գործերի նախարարությունից ստացված համապատասխան տեղեկությունների հիման վրա Կենտրոնական մարմինն այն ստանալուց հետո 3 աշխատանքային օրվա ընթացքում ընդունող պետության իրավասու մարմնին տեղեկացնում է Վրաստանում մշտապես բնակվող որդեգրվող  երեխայի Վրաստանի տարածքից դուրս գնալը խոչընդոտող հանգամանքների  առկայության/ բացակայության մասին։ 
Հոդված 54. Վրաստանից որդեգրվող երեխայի օտար երկրում որդեգրելու մասին եզրակացություն պատրաստելը և դատարան ներկայացնելը 
1. Սույն օրենքի 53-րդ հոդվածի 2-րդ կետում նշված տեղեկությունը (մասնավորապես՝ խոչընդոտող հանգամանքների բացակայության մասին տեղեկությունը) ստանալուց հետո Կենտրոնական մարմինը 5 աշխատանքային օրվա ընթացքում պատրաստում է եզրակացություն Վրաստանից  որդեգրվող  երեխայի օտար երկրում որդեգրելո մասին։ 
2. Վրաստանից որդեգրվող  երեխայի օտար երկրում որդեգրման մասին եզրակացության մեջ նշվում են․
ա) որդեգրողների (որդեգրողի) մասին տվյալները (անունը և ազգանունը, անձնական համարը (եթե այդպիսին կա), անձնագրի համարը, ծննդյան վայրը և ամսաթիվը, ամիսը, տարեթիվը), սոցիալական կարգավիճակը, առողջական վիճակը, երեխա որդեգրելու մոտիվացիան,
բ) տվյալներ որդեգրվող երեխայի մասին (անունը և ազգանունը, անձնական համարը, ծննդյան վայրը և և ամսաթիվը, ամիսը, տարեթիվը, բնակության վայրի հասցեն, առողջական վիճակը և այլ տեղեկություններ, եթե այդ տեղեկության տրամադրումը չի հակասում Վրաստանի օրենսդրությանը),
գ) տեղեկություններ որդեգրվող երեխայի և որդեգրողների (որդեգրողի) համատեղելիության մասին,
դ) տեղեկություններ որդեգրվող երեխային  որդեգրվող երեխայի կարգավիճակ շնորհելու հիմքի մասին,
ե) Կենտրոնական մարմնի և ընդունող պետության իրավասու մարմնի միջև փոխանակված տեղեկությունները որդեգրման հնարավորության մասին,
զ) տեղեկություն որդեգրվող երեխայի՝ Վրաստանի տարածքից դուրս գալու և ընդունող պետություն մուտք գործելու համար որևէ խոչընդոտի բացակայության մասին,
է) հանգամանքները, որոնց պատճառով  որդեգրվող երեխայի համար Վրաստանում չեն գտնվել որդեգրողներ (որդեգրող)։ 
3. Վրաստանից որդեգրվող երեխայի օտար երկրում որդեգրման մասին եզրակացությունը պատրաստելուց հետո, 1 շաբաթվա ընթացքում ներկայացվում է համապատասխան շրջանային (քաղաքային) դատարան։ 
Հոդված 55. Դատարանի որոշումը Վրաստանում մշտապես բնակվող որդեգրվող երեխայի օտար երկրում  որդեգրելու մասին
Վրաստանում մշտապես բնակվող որդեգրվող երեխայի օտար երկրում որդեգրման մասին դատարանի որոշումը կայացվում է  սույն օրենքի 61-րդ հոդվածին համապատասխան:
Հոդված 56. Միջազգային որդեգրման վկայականի (հավաստագրի) տրամադրումը
1. Կենտրոնական մարմինը Վրաստանում մշտապես բնակվող որդեգրվող երեխային  օտար երկրում որդեգրելու մասին դատական որոշման կայացումից հետո, 3 աշխատանքային օրվա ընթացքում որդեգրողներին (որդեգրողին)   տալիս է միջազգային որդեգրման վկայականի (հավաստագրի) բնօրինակը, իսկ պատճենն ուղարկում է  ընդունող պետության իրավասու մարմին: 
2. Միջազգային որդեգրման վկայականի (հավաստագրի) ձևը հաստատում է Կենտրոնական մարմինը:
Հոդված 57. Վրաստանում մշտապես բնակվող որդեգրվող երեխային օտար երկրում մշտապես բնակվող որդեգրողներին (որդեգրողին) փոխանցելը  
Կենտրոնական մարմինը համապատասխան միջոցառումներ է ձեռնարկում Վրաստանում մշտապես բնակվող որդեգրվող երեխային որդեգրման համար օտար երկրում մշտապես բնակվող որդեգրողներին  (որդեգրողին) փոխանցումն ապահովելու համար։
Հոդված 58. Միջազգային որդեգրման հետագա հաշվետվությունները
1. Վրաստանում մշտապես բնակվող որդեգրողների (որդեգրողի) կողմից օտար  երկրում մշտապես բնակվող որդեգրվող    երեխա  որդեգրելու դեպքում Կենտրոնական մարմինը պարտավոր է իրավասու մարմնին ներկայացնել միջազգային որդեգրմանը հաջորդող   հաշվետվություն, եթե կողմերը պայմանավորվել են այդ մասին։ Որդեգրողները (որդեգրողը) պարտավոր են (է)  աջակցել Կենտրոնական մարմնին սույն հաշվետվության պատրաստման գործում:
2. Օտար  երկրում մշտապես բնակվող որդեգրողների (որդեգրողի) կողմից Վրաստանում մշտապես բնակվող երեխայի որդեգրման դեպքում  ընդունող պետության իրավասու մարմինը պարտավոր է երեխայի որդեգրման առաջին երկու տարվա ընթացքում 6 ամիսը մեկ  որդեգրված երեխայի մասին հաշվետվություն ներկայացնել Կենտրոնական մարմին, իսկ երրորդ տարում՝ տարին մեկ անգամ, եթե կողմերը չեն համաձայնվում ավելի հաճախ ներկայացնել հաշվետվություն։ 
3. Երեխայի որդեգրումից երեք տարի անց Կենտրոնական մարմինը, ըստ անհրաժեշտության, կարող է պահանջել, որ որդեգրված երեխայի մասին հաշվետվություն ներկայացվի իրեն ցանկացած պահի, մինչև երեխայի չափահաս դառնալը:
4. Միջազգային որդեգրման հետագա հաշվետվությունների ներկայացման կարգն ու պայմանները սահմանվում են նախարարի հրամանով:
5. Սույն հոդվածով նախատեսված հաշվետվությունները պետք է ներկայացվեն ծագման երկրի պաշտոնական լեզվով` ընդունող երկրի պաշտոնական լեզվով վավերացված թարգմանությամբ, եթե կողմերը համաձայնության չեն եկել այլ պայմանների շուրջ:
6. Սույն հոդվածի 5-րդ կետով նախատեսված փաստաթղթերը պատրաստելու (թարգմանելու և նոտարական կարգով վավերացնելու) պարտականությունը կրում են (է)   որդեգրողները (որդեգրողը):
7. Վրաստանում մշտապես բնակվող որդեգրողների (որդեգրողի) կողմից սույն հոդվածով սահմանված պարտավորությունները չկատարելու պատասխանատվությունը սահմանվում է Վրաստանի օրենսդրությամբ։
Հոդված 59. Հաշվետվությունների գաղտնիությունը
Որդեգրման ընթացակարգերին առնչվող փաստաթղթերը, այդ թվում, որդեգրման ընթացակարգը մշտադիտարկելու համար պատրաստված հաշվետվությունները, գաղտնի են:
Հոդված 60. Հաշվետվությունների վերադարձնելը պայմանավորող հանգամանքները
1. Ընդունող պետության իրավասու մարմնի պահանջի դեպքում կվերադարձվի Վրաստանից օտար երկիր երեխա որդեգրել ցանկացող անձանց (անձի) կամ որդեգրողների (որդեգրողի) մասին հաշվետվությունը (կից փաստաթղթերով) մինչև դատարանի կողմից որդեգրման որոշման ընդունումը։ 
2. Որդեգրողների (որդեգրողի) ցանկության դեպքում Կենտրոնական մարմինն իրավունք ունի ծագման պետության իրավասու մարմնից պահանջել որդեգրողների (որդեգրողի) վերաբերյալ հաշվետվությունը (կից փաստաթղթերով) վերադարձնել մինչև դատարանի կողմից որդեգրման մասին վերջնական որոշման ընդունումը։ 
3. Կենտրոնական մարմինն իրավունք ունի ընդունող պետության իրավասու մարմնից պահանջելու՝ վերադարձնել երեխայի մասին հաշվետվությունը, եթե, չնայած որդեգրման մասին դատարանի որոշման ընդունմանը, տեղի չի ունենում երեխայի մեկնում ընդունող պետություն:
4. Ծագման պետության իրավասու մարմնի պահանջի դեպքում նրան կվերադարձվի երեխայի մասին հաշվետվությունը մինչև դատարանի կողմից որդեգրման վերջնական որոշում կայացնելը:
5. Սույն հոդվածով սահմանված պայմանների նախատեսմամբ, Կենտրոնական մարմինը համապատասխան հաշվետվությունը կվերադարձնի իրավասու մարմնին պահանջը ստանալուց հետո, 10 աշխատանքային օրվա ընթացքում:
6. Սույն հոդվածով սահմանված հանգամանքների առկայության դեպքում որդեգրման ընթացակարգերը դադարեցվում են:
 
Գլուխ V
Որդեգրման մասին դատարանի որոշման ընդունումը, որդեգրման իրավական հետևանքները և որդեգրման գաղտնիությունը
Հոդված 61. Որդեգրման մասին դատարանի որոշում կայացնելը
1. Որդեգրման մասին որոշումը կայացնում է շրջանային (քաղաքային) դատարանը։
2. Որդեգրողները (որդեգրողը) որդեգրման մասին դիմում են (է)   ներկայացնում դատարան՝ ըստ իրենց (իր ) կամ որդեգրվող երեխայի բնակության վայրի։
3. Որդեգրման գործը քննվում է Վրաստանի քաղաքացիական դատավարության օրենսգրքով սահմանված կարգով։
4. Օտար երկրում մշտապես բնակվող երեխայի Վրաստանում մշտապես բնակվող անձանց (անձի) կողմից որդեգրման մասին որոշումը, Վրաստանի և ծագման պետության միջև համաձայնությամբ, կայացնում է շրջանային (քաղաքային) դատարանը, եթե այդպիսի որոշում ծագման պետությունում  չի ընդունվել։ 
5. Եթե օտար երկրում մշտապես բնակվող երեխայի Վրաստանում մշտապես բնակվող անձանց (անձի) կողմից որդեգրման մասին որոշումը պետք է կայացվի Վրաստանում, ապա այդ անձինք (անձը) դիմում են (է)   ներկայացնում դատարան՝ ըստ իրենց (իր) գտնվելու վայրի։ 
6. Վրաստանում մշտապես բնակվող երեխայի օտար երկրում մշտապես բնակվող անձանց (անձանց) կողմից որդեգրման մասին որոշումը կայացնում է շրջանային (քաղաքային) դատարանը։ Վրաստանում մշտապես բնակվող երեխա որդեգրել ցանկացող օտար երկրում մշտապես բնակվող անձինք (անձը) որդեգրման մասին դիմում են (է)   ներկայացնում դատարան՝ ըստ որդեգրվող երեխայի գտնվելու վայրի։
7. Դատարանը որդեգրման մասին որոշում է կայացնում, եթե ակնկալվում է, որ որդեգրողի և որդեգրված երեխայի միջև կառաջանա այնպիսի հարաբերություն, ինչպիսին ծնողի և զավակի միջև է։ 
8. 10 տարեկան և ավելի բարձր տարիքի երեխան իրավունք ունի իր համաձայնությամբ մասնակցել դատական ​​նիստին, եթե դա չի հակասում նրա լավագույն շահերին: Մինչև 10 տարեկան երեխայի դատական ​​նիստին ներկա գտնվելու հարցը դատարանը որոշում է` հաշվի առնելով երեխայի լավագույն շահերը, տարիքը, առողջական վիճակը և հասունության աստիճանը:
9. Դատարանն իրավունք ունի որդեգրման գործի մասնակիցներին լքել տալ դատական նիստերի դահլիճը որդեգրման մասին երեխայի կողմից համաձայնություն հայտնելիս կամ երեխայի տեսակետները և ցանկությունները լսելիս։  
10. Որդեգրման գործը քննվում է դռնփակ դատական ​​նիստում։ Կողմերը կարող են պահանջել դռնբաց դատական ​​նիստ։ Եթե ​​որդեգրողը (որդեգրողները) և 10 ու ավելի տարեկան երեխան կամ նրա օրինական ներկայացուցիչը չեն կարողանում համաձայնության գալ, ապա դատարանը կորոշի դատական ​​նիստը դռնփակ լինի, թե՝ դռնբաց։ Եթե ​​դատական ​​նիստին մասնակցում է մինչև 10 տարեկան երեխա,   դատարանը նշված հարցը վճռում է  նրա տարիքի, առողջական վիճակի և հասունության աստիճանի նախատեսմամբ:
11. Դատական ​​նիստին առանց որդեգրողների ներկայության արգելվում է երեխա որդեգրել։ Հարգելի պատճառի առկայության դեպքում դատական ​​նիստը կարող է տեղի ունենալ որդեգրողներից մեկի մասնակցությամբ։
12. Որդեգրման ժամանակ որդեգրվող երեխայի շահերը դատարանում պաշտպանում է խնամակալության և հոգաբարձության մարմնի իրավազոր անձը։
13. Մինչև երեխային օտար  երկրում որդեգրելու վերաբերյալ դատարանի որոշումը   կայացնելն արգելվում է երեխային տեղավորել ընդունող պետությունում կամ ուղևորվել այդ պետություն։
14. Որդեգրումը չի կարող կատարվել որևէ պայմանով, ժամկետի մատնանշմամբ  կամ ներկայացուցչի միջոցով։ Որդեգրման ժամանակ որդեգրողը (որդեգրողները) իրավունք ունի (ունեն) օգտվելու փաստաբանի կամ Վրաստանի օրենսդրությամբ նախատեսված այլ իրավազոր անձի իրավաբանական ծառայություններից, իսկ օտար երկրի քաղաքացին իրավունք ունի օգտվելու իրավասու մարմնի, իսկ դրա բացակայության դեպքում՝ այլ  համապատասխան հավատարմագրված իրավաբանական անձի ծառայությունից:
15. Դատարանը պարտավոր է որդեգրման մասին դատարանի որոշումը դրա օրինական ուժի մեջ մտնելուց հետո, 5 աշխատանքային օրվա ընթացքում ուղարկել Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձին` Պետական ​​ծառայությունների զարգացման գործակալությանը` ըստ որոշումների կայացման վայրի և Գործակալության համապատասխան տարածքային միավորին, իսկ սույն հոդվածի 5-րդ և  6-րդ կետերով նախատեսված դեպքերում` Վրաստանի արդարադատության նախարարության կառավարման ոլորտում գործող հանրային իրավունքի իրավաբանական անձին՝ Պետական ​​ծառայությունների զարգացման գործակալությանը և Կենտրոնական մարմնին։ 
16. Որդեգրման (որդեգրման տալու) ընթացակարգի իրականացման ցանկացած փուլում, բայց ոչ ուշ, քան որդեգրման (որդեգրման տալու) գործով դատարանի կողմից վերջնական որոշման կայացումը, ծնողի (ծնողների) սույն օրենքի 9-րդ հոդվածի 2-րդ կետի «ե» ենթակետով սահմանված համաձայնության առկայության դեպքում,  որդեգրողը (որդեգրողները) և որդեգրվող երեխան, եթե նա 10 տարեկան է կամ 10 տարեկանից բարձր,   մինչև 10 տարեկան որդեգրվող երեխան, հասունության աստիճանի նախատեսմամբ, կարող է (կարող են)  հրաժարվել որդեգրումից (որդեգրման տալուց)։
17. Եթե կենսաբանական ծնողները դիմում են ներկայացրել Գործակալություն որդեգրման տալուց հրաժարվելու մասին, ապա մինչ որդեգրման մասին դատարանի որոշումն օրինական ուժի մեջ մտնելը, Գործակալությունը այդ մասին տեղեկացնում է դատարանին և դիմումն ուղարկում նրան:
18. Եթե կենսաբանական ծնողները Գործակալություն հայտ են ներկայացրել որդեգրման տալուց հրաժարվելու մասին, իսկ որդեգրման մասին դատարանի վճիռն օրինական ուժի մեջ է մտել, ապա Գործակալությունը այդ մասին կտեղեկացնի կենսաբանական ծնողներին՝ նրանց չհայտնելով որդեգրողի (որդեգրողների)   ինքնությունը:
19. Մինչև որդեգրման մասին դատարանի վերջնական որոշման կայացումը նոր հանգամանքներ հայտնաբերելու դեպքում, խնամակալության և հոգաբարձության տեղական մարմինն իրավունք ունի փոխել իր եզրակացությունը՝  երեխայի լավագույն շահերի նախատեսմամբ և պահանջել կասեցնել  դատավարության գործընթացը։
 20. Եթե դատարանը չի կայացրել որդեգրման մասին որոշում, երեխան կառաջարկվի այլ որդեգրողի (որդեգրողների): Դատարանի կողմից որդեգրումը մերժելու պատճառի նախատեսմամբ՝ Գործակալությունն իրավազոր է քննարկել որդեգրողի (որդեգրողների) գրանցումը չեղարկելու հարցը։
2019 թվականի սեպտեմբերի 20-ի Վրաստանի № 5017 օրենք – կայք, 27.09.2019թ.
2020 թվականի մայիսի Վրաստանի 21-ի № 5917 օրենք – կայք, 25.05.2020թ.
 Հոդված 62. Քաղաքացիական ակտերում փոփոխությունների կատարումը
1. Որդեգրողի (որդեգրողների) պահանջով, գաղտնիությունն ապահովելու դրդապատճառով, երեխայի անունը, ազգանունը, անձնական համարը, ծննդյան վայրը և ծննդյան օրը (ծննդյան ամսվա շրջանակներում) կարող են փոփոխվել։
2. Երեխայի ծննդյան վկայականի գրառման մեջ որդեգրողը (որդեգրողները) նշվում է (են)   որպես որդեգրված երեխայի ծնող (ծնողներ):
3. 10 տարեկան և 10 տարեկանից բարձր  երեխայի անունը, ազգանունը, անձնական համարը, ծննդյան վայրը և ծննդյան օրը փոխելիս դատարանը նկատի է առնում երեխայի կարծիքը, եթե այլ բան նախատեսված չէ սույն օրենքով:
4. Մինչև 10 տարեկան երեխայի՝ սույն հոդվածի 3-րդ կետով նախատեսված անձնական տվյալները փոխելիս դատարանը նկատի է ունենում երեխայի կարծիքը՝ հաշվի առնելով երեխայի տարիքը, առողջական վիճակը և հասունության աստիճանը։
5. Սույն հոդվածով նախատեսված անձնական տվյալները փոփոխվում են դատարանի որոշման հիման վրա:
 Հոդված 63. Որդեգրման իրավական հետևանքները
1. Որդեգրման մասին դատարանի որոշումն օրինական ուժի մեջ մտնելուց հետո որդեգրված անձը կորցնում է գույքային և անձնական ոչ գույքային իրավունքները և ազատվում իր կենսաբանական ծնողի (կենսաբանական ծնողների) և ծագումով հարազատների նկատմամբ պարտականություններից։
2. Որդեգրման մասին դատարանի որոշումն օրինական ուժի մեջ մտնելուց հետո, երբ երեխա է որդեգրվում   ամուսինների կողմից կամ երբ ամուսիններից մեկը որդեգրում է մյուս ամուսնու երեխային, որդեգրված երեխան ձեռք է բերում ամուսինների ամուսնության ընդհանուր երեխայի իրավական կարգավիճակ՝ Վրաստանի քաղաքացիական օրենսգրքով ծնողի և երեխայի համար սահմանված իրավունքների և պարտականությունների համաձայն։
3. Որդեգրված երեխան և նրա սերունդները որդեգրողի և նրա մերձավորների նկատմամբ գույքային և անձնական ոչ գույքային իրավունքներով ու պարտականություններով հավասարվում են ազգականներին, իսկ որդեգրողը և նրա հարազատները՝   որդեգրվածին   և նրա ժառանգներին:
4. Միջազգային որդեգրման դեպքում, երբ ծագման պետությունում  իրականացված որդեգրման հետևանքը չի հանդիսանում երեխայի և նրա կենսաբանական ծնողների միջև մինչև երեխայի որդեգրումն առկա իրավական հարաբերությունների դադարեցումը,   որդեգրումը կարող է համարվել վերը նշված արդյունքն ունեցող, եթե.
ա) Վրաստանի դատարանը համապատասխան որոշում է կայացրել,
բ) երեխայի բոլոր օրինական ներկայացուցիչները հայտնել են իրենց համաձայնությունը նրան որդեգրման տալու և սույն հոդվածի 3-րդ կետով նախատեսված իրավահարաբերությունների ծագման վերաբերյալ:
5. Վրաստանում մշտապես բնակվող երեխայի օտար երկրում  որդեգրման դեպքում նա դադարեցնում է իրավական հարաբերությունները իր կենսաբանական ծնողների (կենսաբանական ծնողի) հետ։
Հոդված 64. Որդեգրման մասին տեղեկության պահպանումը
1. Վրաստանի իրավազոր մարմիններն ապահովում են որդեգրման մասին տեղեկության պահպանումը Վրաստանի օրենսդրությամբ սահմանված կարգով։
2. Ցանկացած անձ, որին սույն հոդվածի առաջին կետում նշված տեղեկությունը հայտնի են դարձել ծառայողական կամ ոչ ծառայողական եղանակով, պարտավոր է չհրապարակել այն, բացառությամբ Վրաստանի օրենսդրությամբ նախատեսված դեպքերի:
Հոդված 65. Որդեգրման գաղտնիությունը
1. Որդեգրման գաղտնիքի բացահայտումը հանգեցնում է պատասխանատվության՝ Վրաստանի օրենսդրությամբ սահմանված կարգով։
 2. Որդեգրման որոշում կայացրած դատավորը, երեխայի կենսաբանական ծնողը, խնամակալության և հոգաբարձության մարմնի ներկայացուցիչը, քաղաքացիական  ակտերի գրանցման մարմնի աշխատակիցը, որդեգրման ընթացակարգին մասնակցող ցանկացած անձ պարտավոր է գաղտնի պահել ստացված տեղեկությունը որդեգրման ընթացակարգի ցանկացած փուլում:
3. Գործակալությունն ապահովում է, որ որդեգրողը (որդեգրողները) մինչև երեխա որդեգրելը համապատասխան կարգով ստանա  (ստանան) նրա անձնական տվյալների մասին տեղեկություններ (երեխայի անվան և ազգանվան, ծննդյան տարեթվի և վայրի, առողջության վիճակի մասին  տեղեկություններ (եթե այդպիսիք կան), ինչպես նաև նրա (կենսաբանական ծնողների) ինքնության մասին)։  
 4. Որդեգրվածը կարող է տեղեկություն ստանալ իր կենսաբանական ծնողի (կենսաբանական ծնողների) ինքնության մասին` որդեգրողի (որդեգրողների) և կենսաբանական ծնողի (կենսաբանական ծնողների) համաձայնությամբ:
5. Որդեգրվածը կարող է տեղեկություններ ստանալ մինչև որդեգրումը իր անձնական տվյալների մասին (տեղեկություններ անվան և ազգանվան, ծննդյան տարեթվի և վայրի, առողջական վիճակի մասին (այսպիսինի առկայության դեպքում)):
6. Որդեգրվածի դիմումի հիման վրա Գործակալությունը դիմում է համապատասխան մարմիններին՝ պարզելու այս անձի որդեգրման, նրա կենսաբանական ծնողի (կենսաբանական ծնողների) ինքնությունը և գտնվելու վայրը: Եթե ​​որդեգրվածի կենսաբանական ծնողի (կենսաբանական ծնողների) ինքնությունն ու գտնվելու վայրը պարզել չի հաջողվում, ինչի պատճառով անհնար է պարզել նրա դիրքորոշումը, Գործակալությունը շահագրգիռ անձին տրամադրում է անձնական տվյալներ (տեղեկություններ անվան և ազգանվան, ծննդյան ամսաթվի և  ծննդավայրի, առողջական վիճակի մասին (այսպիսինի առկայության դեպքում)):
7. Գործակալությունն իրավազոր է դիմել համապատասխան մարմիններին կենսաբանական ծնողի (կենսաբանական ծնողների) դիմումի հիման վրա՝ իր (իրենց) կենսաբանական երեխային որոնելու հարցով։ Եթե ​​պարզվի, որ կենսաբանական երեխան որդեգրված է, Գործակալությունը դադարեցնում է վարույթը։
8. Գործակալությունը որդեգրվածին չի տրամադրում իր կենսաբանական ծնողի (կենսաբանական ծնողների) նույնականացման տվյալները, եթե.
ա) կենսաբանական ծնողը (կենսաբանական ծնողները) դեմ է (դեմ են), որ որդեգրվածը ստանա նշված տվյալները, 
բ) երեխայի որդեգրման գործընթացում նրա կենսաբանական ծնողը (կենսաբանական ծնողները) կամովին հայտարարել է (են), որ հրաժարվում են ապագայում որդեգրված անձը կամ որդեգրողը (որդեգրողները)  ստանա (ստանան) կենսաբանական ծնողի (կենսաբանական ծնողների) նույնականացնող տվյալները։  Այս դեպքում Գործակալությունը չի կապվում կենսաբանական ծնողի (ծնողների) հետ։
9. Երեխայի կենսաբանական ծնողը (ծնողներն) իրավունք ունի (ունեն) ցանկացած ժամանակ հետ կանչել իր (իրենց) մերժումը,  որպեսզի որդեգրողը (որդեգրողները)  ստանա (ստանան) կենսաբանական ծնողի (կենսաբանական ծնողների) նույնականացման տվյալները:
10. Սույն հոդվածով սահմանված համաձայնությունը պարտադիր չէ, եթե որդեգրվածի   կենսաբանական ծնողը (կենսաբանական ծնողները) կամ որդեգրողը (որդեգրողները) մահացած է (են), բացառությամբ սույն հոդվածի 8-րդ կետով նախատեսված դեպքերի:
11. Որդեգրողի նույնականացման տվյալները կարող են ստանալ նրա կենսաբանական ծնողը (ծնողները), եթե որդեգրված անձը, դառնալով չափահաս, դիմում է ներկայացնում այն մասին, որ կենսաբանական ծնողի (կենսաբանական ծնողների) համար հասանելի լինեն իր նույնականացման տվյալները։  
 Գլուխ VI
Որդեգրման չեղարկումը, որդեգրման անվավեր ճանաչումը 
Հոդված 66. Որդեգրման չեղարկումը
1. Երեխայի որդեգրումը մինչև չափահաս դառնալը կարող է չեղարկվել Վրաստանի օրենսդրությամբ սահմանված կարգով.
ա) եթե որդեգրողը (որդեգրողները) չի կատարում (չեն կատարում) իրեն (իրենց) վերապահված ծնողական պարտականությունները,
բ) որդեգրողի (որդեգրողների) պահանջի դեպքում, երբ որդեգրողի (որդեգրողների) և որդեգրվածի համատեղ ապրելն անհնար է,
գ) եթե դա պահանջում է խնամակալության և հոգաբարձության մարմինը՝  որդեգրվածի  լավագույն շահերի նախատեսմամբ։
2. Որդեգրման չեղարկման գործի դատական ​​քննությանը խնամակալության և հոգաբարձության մարմնի մասնակցությունը պարտադիր է:
3. Դատարանը չեղարկում է որդեգրումը միայն այն դեպքում, եթե որոշի, որ դա համապատասխանում է որդեգրվածի լավագույն շահերին: Դատարանը նկատի է ունենում երեխայի՝ որդեգրող ընտանիքում/որդեգրողի մոտ գտնվելու տևողությունը:
4. Եթե որդեգրվածը 10 տարեկան է կամ ավելի քան 10 տարեկան, ապա որդեգրումը թույլ է տրվում   չեղարկել  միայն նրա համաձայնությամբ։ Մինչև 10 տարեկան որդեգրված երեխայի դեպքում դատարանը որդեգրումը չեղարկելու  գործընթացի ժամանակ նախատեսում է որդեգրվածի կարծիքը՝  նրա տարիքի, առողջական վիճակի և հասունության աստիճանի նախատեսմամբ։
5. Արգելվում է որդեգրումը չեղարկել որդեգրվածի կողմից չափահաս տարիքը լրանալուց հետո, բացառությամբ այն դեպքի, երբ որդեգրման չեղարկմանը համաձայնություն են (է)  հայտարարում որդեգրողը (որդեգրողները), որդեգրվածը  և նրա կենսաբանական ծնողը (կենսաբանական ծնողները)։ 
6. Եթե օտար երկրում մշտապես բնակվող երեխայի Վրաստանում մշտապես բնակվող անձանց (անձի) կողմից որդեգրման մասին որոշումը կայացվել է Վրաստանի դատարանի կողմից, ապա այդ որդեգրումը կարող է չեղարկվել սույն հոդվածի 1-ին–5-րդ կետերի համաձայն:
 Հոդված 67. Որդեգրման անվավեր ճանաչելը
1. Որդեգրումը կարող է անվավեր ճանաչվել.
ա) եթե որդեգրումն իրականացվել է Վրաստանի օրենսդրության խախտմամբ,
բ) եթե որդեգրման մասին դատարանի որոշումը հիմնված է կեղծ փաստաթղթերի վրա,
գ) եթե որդեգրումը մտացածին է։
2. Դատարանը որդեգրումն անվավեր է ճանաչում միայն այն դեպքում, եթե դա համապատասխանում է որդեգրված անձի լավագույն շահերին: Դատարանը նախատեսում է երեխայի որդեգրող ընտանիքում/որդեգրողի մոտ գտնվելու տևողությունը:
3. Որդեգրման անվավեր ճանաչման գործի դատական ​​քննությանը պարտադիր է խնամակալության և հոգաբարձության մարմնի մասնակցությունը:
4. Եթե որդեգրվածը 10 տարեկան է կամ ավելի քան 10 տարեկան,  որդեգրման մասին դատարանի որոշումը թույլ է տրվում   անվավեր ճանաչել միայն նրա համաձայնությամբ։ Մինչև 10 տարեկան որդեգրվածի դեպքում դատարանը որդեգրումն անվավեր ճանաչելու գործընթացում նկատի է առնում նրա կարծիքը՝  որդեգրվածի տարիքի, առողջական վիճակի և հասունության աստիճանի նախատեսմամբ։
5. Եթե օտար երկրում մշտապես բնակվող երեխայի Վրաստանում մշտապես բնակվող անձանց (անձի) կողմից որդեգրման մասին  որոշումը կայացրել է Վրաստանի դատարանը, այս որոշումը կարող է անվավեր ճանաչվել սույն հոդվածի 1-ին–4-րդ կետերի համաձայն։ 
Հոդված 68. Որդեգրման չեղարկման կամ որդեգրումն անվավեր ճանաչելու պահանջի իրավունք ունեցող անձը 
1. Որդեգրումը չեղարկելու պահանջով դատարան դիմում ներկայացնելու իրավունք ունի (ունեն).
ա) որդեգրվածի կենսաբանական ծնողը (կենսաբանական ծնողները),
բ) որդեգրողը (որդեգրողները),
գ) որդեգրվածը՝ Վրաստանի դատավարական օրենսդրությամբ սահմանված կարգով,
դ) խնամակալության և հոգաբարձության մարմինը, եթե դա անհրաժեշտ է որդեգրված երեխայի լավագույն շահերը պաշտպանելու համար:
2. Որդեգրումն անվավեր ճանաչել պահանջելու իրավունք ունի այն անձը, որի իրավունքը խախտվել է որդեգրմամբ:
3. Որդեգրվածի  կենսաբանական ծնողը (կենսաբանական ծնողներն) իրավունք ունի (ունեն)  պահանջելու որդեգրումը չեղարկել /որդեգրումը անվավեր ճանաչել այն ​​օրվանից 2 ամսվա ընթացքում, երբ նրան (նրանց) հայտնի է դարձել որդեգրումը չեղարկելու/որդեգրումն անվավեր ճանաչելու հիմքը։ 
4. Այն անձը, որը համարում է, որ որդեգրմամբ խախտվում են երեխայի լավագույն շահերը, այդ մասին պետք է տեղեկացնի խնամակալության և հոգաբարձության մարմնին: Նշված մարմինը որոշում է որդեգրումը չեղարկելու պահանջով դիմումը դատարան ներկայացնելու հարցը։
5. Որդեգրումը չեղարկելու պահանջով դիմումը դատարան է ներկայացվում ըստ որդեգրողի (որդեգրողների) բնակության վայրի:
6. Եթե հայցվորը որդեգրվածի  կենսաբանական ծնողն (կեսաբանական ծնողներն) է/են, և նրան հայտնի չէ որդեգրողի (որդեգրողների) ինքնությունը, ապա որդեգրումը չեղարկելու պահանջով դիմումը ներկայացվում է դատարան` ըստ  համապատասխան որոշում կայացնելու վայրի։
7. Որդեգրումը չեղարկելու և գործի վարույթը վերսկսելու դեպքում գործը քննվում է ընդհանուր հայցային ընթացակարգով: Գործի քննարկմանը որպես պատասխանող պետք է ընդգրկվի (ընդգրկվեն) որդեգրողը (որդեգրողները):
Հոդված 69. Որդեգրումը չեղարկելու կամ որդեգրումը անվավեր ճանաչելու  հետևանքները
1. Որդեգրումը չեղարկվում է որդեգրումը չեղարկելու մասին դատարանի որոշման պահից:
2. Որդեգրումն անվավեր է որդեգրման մասին դատարանի որոշումն օրինական ուժի մեջ մտնելու օրվանից:
3. Որդեգրումը չեղարկելու/որդեգրումն անվավեր ճանաչելու մասին որոշում կայացրած դատարանը պարտավոր է սույն որոշումն օրինական ուժի մեջ մտնելուց հետո, 5 աշխատանքային օրվա ընթացքում ուղարկել քաղաքացիական ակտերի գրանցման մարմին՝ ըստ որդեգրման գրանցման վայրի  և խնամակալության և հոգաբարձության մարմնին։
4. Որդեգրումը չեղարկելու/որդեգրումն անվավեր ճանաչելու ժամանակ դադարում են որդեգրվածի և որդեգրողի (որդեգրողների), ինչպես նաև նրանց հարազատների միջև առկա իրավական հարաբերությունները: Որդեգրումը չեղարկելու/որդեգրումն անվավեր ճանաչելու արդյունքում երեխայի և կենսաբանական ծնողի (կենսաբանական ծնողների) միջև իրավական հարաբերությունների վերականգնման հարցը որոշում է դատարանը։ 
5. Եթե որդեգրումը չեղարկվել է որդեգրողին (որդեգրողներին) վերապահված ծնողական պարտականությունները չկատարելու պատճառով, պահպանվում է երեխայի՝ որդեգրողից (որդեգրողներից)  ալիմենտ ստանալու իրավունքը:
6. Որդեգրումը չեղարկելիս/որդեգրումն անվավեր ճանաչելիս դատարանը պետք է որոշի որդեգրման ժամանակ որդեգրվածի՝  սույն օրենքի 62-րդ հոդվածով նախատեսված անձնական տվյալի (տվյալների) (անուն և ազգանուն, անձնական համար, ծննդյան վայր, ծննդյան ամսաթիվ) չեղարկման կամ(և) պահպանման/վերականգնման հարցը։ Դատարանը պետք է որոշի նաև որդեգրման գաղտնիքի պահպանման հարցը, իսկ ծննդյան քաղաքացիական ակտի գրառումը անվավեր ճանաչելու դեպքում նա պետք է նշի ծննդյան քաղաքացիական ակտի գրառման այն տվյալները, որոնք պետք է վավեր համարվեն որդեգրումը չեղարկելու/որդեգրումն անվավեր ճանաչելու ժամանակ։
7. Եթե երեխան 10 տարեկան է կամ ավելի քան 10 տարեկան,  դատարանը սույն հոդվածի 6-րդ կետում նշված հարցը որոշելիս նկատի է առնում նրա կարծիքը: Մինչև 10 տարեկան երեխայի դեպքում դատարանը նկատի է առնում նրա կարծիքը՝  երեխայի տարիքի, առողջական վիճակի և հասունության աստիճանի նախատեսմամբ։
8. Որդեգրումը չեղարկելուց/որդեգրումն անվավեր ճանաչելուց հետո երեխայի հետագա տեղավորման հարցը որոշում է խնամակալության և հոգաբարձության մարմինը։  

Գլուխ VII
   Խնամատարություն
Հոդված 70. Խնամատարության ենթարկված անձը
1. Խնամատարության է ենթարկվում մինչև 18 տարեկան անձը․  
ա) որը ծնողազուրկ է,  
բ) որի ծնողին (ծնողներին) դատարանը ճանաչել է անհայտ կորած, 
գ) որի ծնողի (ծնողների) ծնողական իրավունքները սահմանափակվել  են, կասեցվել են, կամ ծնողը  (ծնողները)  զրկվել են  ծնողական իրավունքներից:
2. Խնամատար երեխան, որը խնամատարության նպատակով տեղավորված էր 18 տարին լրանալիս,  դարձել է 18 տարեկան և հանրակրթական ուսումնական հաստատության/դպրոցի աշակերտ է, մասնագիտական ուսանող, մասնագիտական ​​պատրաստման ծրագրի, մասնագիտական ​​վերապատրաստման ծրագրի  կամ պետական ​​լեզվի նախապատրաստական ծրագրի ունկնդիր կամ  բարձրագույն ուսումնական հաստատության ուսանող, կարող է  խնամատարության նպատակով տեղավորվել մինչև կրթության ավարտը, բայց ոչ ուշ, քան մինչև 21 տարին լրանալը։
3. Խնամատարության նպատակով կարող են միաժամանակ տեղավորվել 18 տարին չլրացած անձը և նրա երեխան:
4. Խնամատարության ենթակա անձանց հաշվառումն իրականացվում է նախարարի սահմանած կարգով:
2018 թվականի սեպտեմբերի 20-ի Վրաստանի № 3450 օրենք – կայք, 09.10.2018թ.
Հոդված 71. Խնամատարը
Խնամատար  կարող է լինել Վրաստանում մշտապես բնակվող չափահաս անձը, բացառությամբ․
ա) այն անձի, որին դատարանը ճանաչել է սահմանափակ գործունակ կամ ճանաչել է որպես աջակցություն ստացող,
բ) այն անձի, որի ծնողի կամ խնամակալի/հոգաբարձուի իրավունքները սահմանափակված են, դադարեցված են կամ նա զրկված է այդ իրավունքներից  օրենքով սահմանված պարտականությունները ոչ պատշաճ կատարելու պատճառով,  
գ) այն անձի, որը չի կարող երեխա դաստիարակել իր առողջական վիճակի պատճառով (ըստ նախարարի կողմից հաստատված հիվանդությունների ցանկի),
դ) այն անձի, որը կամ որի ընտանիքի անդամը դատարանի կողմից դատապարտվել է ծանր կամ առանձնապես ծանր հանցագործության համար, և դատվածությունը չի հանվել կամ բեկանվել Վրաստանի օրենսդրությամբ սահմանված կարգով,
ե) խնամատարության տրված երեխայի ծնողի և խնամակալի/հոգաբարձուի, որոնք պատասխանատու են նրան պահելու համար,
զ) այն անձի, որը Վրաստանի օրենսդրությամբ և պետության և խնամատար անձի միջև կնքված պայմանագրով սահմանված պարտականությունները ոչ պատշաճ կատարելու պատճառով զրկվել է խնամատարության տրված երեխայից,
է) այն անձի, ում ընտանիքի սոցիալական կարգավիճակը գնահատվել է սահմանված կարգով, և գրանցման պահին նրա վարկանշային միավորը ցածր է Վրաստանի կառավարության սահմանած շեմից,
ը) այն անձի, որը դատարանի կողմից դատապարտվել է ծանր կամ առանձնապես ծանր հանցագործության համար, Վրաստանի քրեական օրենսգրքի XXIV գլխով նախատեսված հանցագործության համար, և դատվածությունը չի հանվել կամ բեկանվել Վրաստանի օրենսդրությամբ սահմանված կարգով, բացառությամբ սույն հոդվածի «թ» ենթակետով նախատեսված Վրաստանի քրեական օրենսգրքի հոդվածներով նախատեսված հանցագործության, երբ անձը չի կարող լինել խնամատար՝ անկախ նրանից՝ դատվածությունը հանվել  կամ բեկանվել է, թե՝ ոչ։
թ) այն անձի, որը դատվել է Վրաստանի քրեական օրենսգրքի 109-րդ և 112-րդ հոդվածներով,  126-րդ հոդվածի 11 մասով և 2-րդ մասի «դ» ենթակետով, 1261 հոդվածի 2-րդ մասի «ա» ենթակետով, 137-րդ, 138-րդ, 139-րդ, 140-րդ, 141-րդ, 1422, 1431, 1432, 1441, 1442, 1443, 171-րդ, 172-րդ, 1721, 253-րդ, 2551 և 2552 հոդվածներով նախատեսված հանցագործության համար, անկախ նրանից՝  դատվածությունը հանվել  կամ բեկանվել է, թե՝ ոչ։
Հոդված 72. Խնամատարի գրանցումը
1. Վրաստանում մշտապես բնակվող անձը (անձինք), ով/ովքեր ցանկանում է(են) երեխա վերցնել խնամատարության  (այդ թվում անհետաձգելի խնմատարության) պետք է դիմի (դիմեն)  խնամակալության և հոգաբարձության մարմնին՝ ըստ իր (իրենց)  փաստացի բնակության վայրի:
2. Խնամատար ծնողի գրանցման մասին որոշում է ընդունում խնամակալության և հոգաբարձության տեղական մարմինը ՝ հիմնվելով սոցիալական աշխատողի կողմից խնամատար լինել ցանկացողի գնահատման վրա:
3. Խնամատար ծնողին գրանցելիս սույն հոդվածի 2-րդ կետով սահմանված գնահատականին զուգահեռ անհրաժեշտ է ներկայացնել խնամատար դաստիարակության պարտադիր նախապատրաստական ​​դասընթացն անցնելը  հաստատող փաստաթուղթ՝ հավաստագիր։
Հոդված 73. Հաշվետվության պատրաստումը և խնամատարության մասին որոշման ընդունումը
1. Խնամատարության մասին որոշումը կայացնում է սոցիալական աշխատողը` երեխայի, նրա կենսաբանական ընտանիքի կարիքների և խնամատարի հնարավորությունների գնահատման և նախապատրաստված եզրակացության հիման վրա, իսկ անհետաձգելի խնամատարության  դեպքում`  անհետաձգելի արձագանքման արձանագրության հիման վրա։ 
2. Խնամատարության մասին որոշում կայացնելիս պետք է պահպանվեն հետևյալ սկզբունքները.
ա) պետք է նախատեսվի խնամատարություն ցանկացող անձի ցանկությունը երեխայի առողջական վիճակի, տարիքի, սեռի և այլ հարցերի առնչությամբ, 
բ) հնարավորության սահմաններում պետք է ապահովվի երեխայի՝ իրեն   հարազատ էթնիկ, կրոնական և մշակութային միջավայրում դաստիրակվելը, 
գ) խնամատարի ընտանիքում կենսաբանական զավակների և խնամատար երեխաների ընդհանուր թիվը չպետք է գերազանցի չորսը. բացառություն  թույլ է տրվում, երբ միասին խնամատարության են տրվում քույր-եղբայրեր,  
դ) մինչև 10 տարեկան երեխայի (երեխայի տարիքի, առողջական վիճակի և հասունության նախատեսմամբ), 10 տարեկան և 10 տարեկանից բարձր երեխայի խնամատարությունը հնարավոր է միայն նրա համաձայնությամբ, եթե դա չի հակասում երեխայի լավագույն շահերին, բացառությամբ երեխային անհետաձգելի խնամատարության տալու,
ե) թույլ չի տրվում առանձնացնել նույն ծնողների երեխաներին (քույր-եղբորը, քույրերին կամ(և) եղբայրներին), եթե դա չի բխում նրանց լավագույն շահերից,
զ) խնամատարի ծնողի և խնամատար երեխայի տարիքային տարբերությունը չպետք է պակաս լինի 16 տարուց։
3. Խնամատարության ընթացակարգերը սահմանվում են նախարարի հրամանով:
Հոդված 74. Երեխայի խնամատարության մասին պայմանագիրը
1. Խնամակալության և հոգաբարձության մարմինը խնամատարի  հետ կնքում է պայմանագիր երեխայի խնամատարության վերաբերյալ:
2. Երեխայի խնամատարության մասին պայմանագիրը կարող է կնքվել ցանկացած ժամկետով (բացառությամբ անհետաձգելի խնամատարության), մինչև խնամատարության տրված երեխայի  չափահաս դառնալը։ Նշված ժամկետը կարող է երկարաձգվել մինչև խնամատարության տակ գտնվող անձի հանրակրթական հաստատությունում/դպրոցում, մասնագիտական ​​կամ բարձրագույն ուսումնական հաստատությունում ուսումնառության ավարտը, բայց ոչ ավելի, քան 21 տարին լրանալը։ Երեխայի անհետաձգելի խնամատարության մասին պայմանագիրը կարող է կնքվել ոչ ավելի, քան 90 օրացուցային օր ժամկետով:
3. Երեխայի խնամատարության մասին պայմանագիրը պետք է ներառի.
ա) խնամատարության տրված երեխայի խնամքի և դաստիարակության պայմանները,
բ) խնամատարի իրավունքներն ու պարտականությունները,
գ) խնամակալության և հոգաբարձության մարմնի իրավունքներն ու պարտականությունները.
դ) խնամատարության տրված երեխայի իրավունքներն ու պարտականությունները,
ե) կողմերի պարտականությունները,
զ) պայմանագրի լուծման պայմանները։
4. Երեխայի խնամատարության մասին պայմանագրում փոփոխություններ կատարվում են կողմերի համաձայնությամբ։
Հոդված 75. Խնամատարության վարձատրությունը
1. Խնամատարության ծախսերը մարվում են Վրաստանի պետական ​​բյուջեից՝ համաձայն «Սոցիալական աջակցության մասին» Վրաստանի օրենքի։ Նշված ծախսերը ներառում են խնամատարության տրվածի  կարիքները հոգալու համար անհրաժեշտ ծախսերը և խնամատար ծնողի սոցիալական աջակցությունը:
2. Խնամատարության վարձատրության չափը սահմանում է Վրաստանի կառավարությունը:
3. Խնամատար ծնողի կողմից խնամատարության տրված երեխայի դաստիարակումը  համարվում է աշխատանքային ստաժի մաս:
Հոդված 76. Խնամատար ծնողի իրավունքներն ու պարտականությունները
Խնամատար ծնողը խնամատար երեխայի նկատմամբ ունի հետևյալ պարտականությունները.
ա) խնամել խնամատարության տրված երեխային նրա անհատական ​​զարգացման ծրագրին համապատասխան,
բ) խնամատար երեխայի համար ստեղծել բարեհույս ընտանեկան միջավայր,
գ) խնամակալության և հոգաբարձության մարմնին անհապաղ տեղեկացնել խնամատար երեխայի համար վնասակար պայմանների և միջավայրի ստեղծման մասին,
դ) Վրաստանի օրենսդրությանը համապատասխան՝ նպաստել խնամատար երեխայի կողմից նրա օրինական ներկայացուցչի և այլ հարազատների հետ հարաբերությանը, եթե դա չի հակասում երեխայի լավագույն շահերին,
ե) ապրել խնամատարության վերցված երեխայի հետ,
զ) իրականացնելՎրաստանի օրենսդրությամբ սահմանված իրավունքները և կատարել այլ պարտականություններ:
Հոդված 77. Խնամատարության տրված երեխայի իրավունքները խնամատար ընտանիքում
1. Խնամատարության տրված երեխան օգտվում է Վրաստանի միջազգային պայմանագրերով և այլ նորմատիվ ակտերով սահմանված երեխայի բոլոր իրավունքներից:
2. Խնամատար ծնողն ապահովում է խնամատարության վերցվածի մասնակցությունը խնամատար ծնողի հետ կապված ցանկացած որոշման կայացմանը՝  նրա տարիքի, առողջական վիճակի և հասունության աստիճանի նախատեսմամբ:
3. Խնամատարությունը չի սահմանափակում խնամատարության տրված երեխայի իրավունքներն  իր կենսաբանական ծնողի (կենսաբանական ծնողների) և ծագումով հարազատների նկատմամբ։
 					Գլուխ VIII
Անցումային և եզզրափակիչ դրույթներ
Հոդված 78. Օրենքն ուժի մեջ մտնելու հետ կապված ձեռնարկվելիք միջոցառումները
1. Մինչև սույն օրենքն ուժի մեջ մտնելը ռեեստրում որպես որդեգրող գրանցված անձինք պարտավոր են սույն օրենքն ուժի մեջ մտնելուց հետո, 6 ամսվա ընթացքում դիմել խնամակալության և հոգաբարձության տեղական մարմին՝ ըստ իրենց փաստացի բնակության վայրի  և գրավոր հաստատել որդեգրելու իրենց ցանկությունը, հայտարարել իրենց համաձայնությունը որդեգրման համար պարտադիր նախապատրաստական դասընթաց անցնելու  և համապատասխան փաստաթուղթ ներկայացնեն սույն օրենքի 17-րդ հոդվածի առաջին կետի «դ» ենթակետով նախատեսված պայմանի բավարարումը հաստատելու մասին։ Սույն կետով սահմանված  պարտավորությունների չկատարումը կհանգեցնի որդեգրողների ռեեստրից նրա հեռացման։  
2. Խնամակալության և հոգաբարձության տեղական մարմինը պարտավոր է սույն օրենքն ուժի մեջ մտնելուց հետո, 2 ամսվա ընթացքում տեղեկացնել սույն օրենքի առաջին կետով սահմանված պարտավորությունների մասին որդեգրողներին՝ ըստ նրանց բնակության վայրի, ռեեստրում հաշվառման  և (կամ) գրանցման հասցեի։
3. Մինչև 2018 թվականի հունվարի 1-ը ռեեստրում որպես որդեգրող գրանցված անձինք պարտավոր են նախարարի հրամանով սահմանված ժամկետում անցնել և ավարտել որդեգրման պարտադիր նախապատրաստական ​​դասընթացը։ Սույն կետով սահմանված պարտավորության չկատարումը կհանգեցնի որդեգրողների ռեեստրի հաշվառումից նրանց հանելուն:
4. Մինչև 2018 թվականի հունվարի 1-ը հաշվառված խնամատարություն ցանկացող անձը   պարտավոր է նախարարի հրամանով սահմանված ժամկետում անցնել և ավարտել խնամատարության պարտադիր նախապատրաստական ​​դասընթացը։ Սույն կետով սահմանված պարտավորության չկատարումը կհանգեցնի խնամատարություն ցանկացող անձի հաշվառումից հանելուն։ 
5. Սույն օրենքի գործողությունը չի տարածվում այնպիսի հարաբերությունների վրա, երբ որդեգրման առաջնահերթ իրավունքը  որդեգրողի (որդեգրողների) մոտ առաջացել է և (կամ) որդեգրվող երեխային որդեգրողին (որդեգրողներին) առաջարկել են մինչև սույն օրենքի ուժի մեջ մտնելը։  
6. Սույն օրենքի 17-րդ հոդվածի 3-րդ կետի գործողությունը չի տարածվում մինչև սույն օրենքի ուժի մեջ մտնելը ռեեստրում որպես որդեգրող գրանցված անձանց վրա:
7. Եթե երեխան մինչև որդեգրման դիմում ներկայացնելը ապրել է որդեգրողի (որդեգրողների) ընտանիքում և որդեգրողին (որդեգրողներին) համարում է իր ծնող (ծնողներ), որդեգրումը դատարանի որոշման հիման վրա, որպես բացառություն, հնարավոր է առանց սույն օրենքի 13-րդ հոդվածով նախատեսված որդեգրվող  երեխայի համաձայնության։
Հոդված 79. Օրենքն ուժի մեջ մտնելու հետ կապված ընդունվելիք իրավական ակտերը
1. Մինչև 2018 թվականի հունվարի 1-ը Վրաստանի աշխատանքի, առողջապահության և սոցապահովման նախարարությունը, սույն օրենքով սահմանված պարտավորությունների կատարման նպատակով, ապահովի համապատասխան իրավական ակտերի մշակումն ու իր իրավասության շրջանակներում հրապարակումը, այդ թվում.
 ա) Որդեգրման կանոնները հաստատելու մասին Վրաստանի աշխատանքի, առողջապահության և սոցապահովման նախարարի հրամանի հրապարակումը,
բ) Խնամատարության կարգը հաստատելու մասին Վրաստանի աշխատանքի, առողջապահության և սոցապահովման նախարարի հրամանի հրապարակումը։
2. Մինչև սույն հոդվածի առաջին կետի «ա» և «բ» ենթակետերում նշված հրամանների հրապարակումը իրավական ուժը պահպանում են հետևյալ իրավական ակտերը.
ա) Վրաստանի աշխատանքի, առողջապահության և սոցապահովման նախարարի 2010 թվականի փետրվարի 26-ի N50/Ն «Որդեգրման ընթացակարգերը և ձևերը հաստատելու մասին» հրամանը,
բ) Վրաստանի աշխատանքի, առողջապահության և սոցապահովման  նախարարի 2012 թվականի օգոստոսի 10-ի №01-52/ն հրամանը «Որպես որդեգրող/ընդունող ընտանիք գրանցելու/հաշվառելու մասին» դիմումի ձևը հաստատելու մասին»,
գ) Վրաստանի աշխատանքի, առողջապահության և սոցապահովման նախարարի 2010 թվականի փետրվարի 26-ի «Խնամատարության ընթացակարգերն ու ձևերը հաստատելու մասին» N 51/Ն հրամանը։
3. Սույն օրենքն ուժի մեջ մտնելուց հետո, 3 ամսվա ընթացքում Վրաստանի աշխատանքի, առողջապահության և սոցապահովման նախարարության պետական ​​վերահսկողության տակ գտնվող հանրային իրավունքի իրավաբանական անձը` Սոցիալական ծառայության գործակալությունը (Խնամակալության և հոգաբարձության կենտրոնական մարմինը) ապահովի․
ա) որդեգրելու, երեխային որդեգրման տալու կամ երեխային լքել ցանկացող անձի համար համապատասխան խորհրդատվության ձևաթղթի հաստատում,
բ) երեխայի որդեգրման տալու համար ծնողի (ծնողների) կամ այլ օրինական ներկայացուցչի համաձայնության հատուկ ձևաթղթի հաստատում,
գ) խնամատարություն ցանկացողի/որդեգրել ցանկացողի կողմից պարտադիր նախապատրաստական ​​դասընթաց անցնելը  հաստատող փաստաթղթի՝ հավաստագրի ձևաթղթի հաստատում,
դ) որդեգրումից հրաժարվելու մասին հայտի ձևաթղթի հաստատում,
ե) երեխայի խնամատարության մասին պայմանագրի ձևաթղթի հաստատում,
զ) միջազգային որդեգրման վկայականի (հավաստագրի) ձևաթղթի հաստատում,
է)  սույն օրենքով սահմանված պարտավորությունների կատարման համար այլ,   համապատասխան  իրավական ակտերի մշակում և սեփական իրավասության շրջանակներում դրանց հրապարակում։
Հոդված 80. Օրենքն ուժի մեջ մտնելու կապակցությամբ ուժը կորցրած հայտարարվելիք նորմատիվ ակտը
 1. Սույն օրենքն ուժի մեջ մտնելու պահից ուժը կորցրած ճանաչել «Որդեգրման և խնամատարության մասին» Վրաստանի 2009 թվականի դեկտեմբերի 18-ի օրենքը (Վրաստանի օրենսդրական տեղեկատու, №50, 31.12.2009թ., հոդվ․ 398):
 2. Սույն օրենքի 78-րդ հոդվածի 7-րդ կետը ուժը կորցնում է 2022 թվականի հունիսի 1-ից:
Հոդված 81. Օրենքի  կիրարկումը
1. Սույն օրենքը, բացառությամբ սույն օրենքի 6-րդ հոդվածի առաջին կետի «ը» և «թ» ենթակետերի, 19-րդ հոդվածի 2-րդ կետի «ը» ենթակետի, 20-րդ հոդվածի  և 72-րդ հոդվածի 3-րդ կետի, ուժի մեջ մտնի  հրապարակման պես։ 
 2. Սույն օրենքի 6-րդ հոդվածի առաջին կետի «ը» և «թ» ենթակետերը, 19-րդ հոդվածի «ը» ենթակետը, 20-րդ հոդվածը  և 72-րդ հոդվածի 3-րդ կետն ուժի մեջ մտնեն 2018 թվականի հունվարի 1-ից։ 
Վրաստանի նախագահ Գիորգի Մարգվելաշվիլի
Քութաիսի,
4 մայիսի, 2017թ․

